
AQORDA ЖАҢАЛЫҚТАРЫ
Президентке экономика мен 

қаржы жүйесінің жай-күйі және 
биылғы қаңтар-қараша айларында 
жүргізілген ақша-несие саясатының 
негізгі бағыттары жөнінде есеп 
беріліп, 2026 жылға арналған жо-
спар таныстырылды.

Қасым-Жомарт Тоқаевқа іскерлік 
белсенділік, инфляцияға ықпал 
ететін факторлар және бағаны 
тұрақтандыру үшін қабылданған 
шаралар туралы айтылды. Үкімет, 
Ұлттық банк пен Қаржы нарығын 
реттеу және дамыту агенттігі 
2026-2028 жылдарға арналған 
макроэкономиканы тұрақтандыру 
және халықтың әл-ауқатын арт-
тыру жөніндегі бірлескен іс-қимыл 
бағдарламасын жүзеге асыруға 
кірісті.

Мемлекет басшысына қаржы, 
валюта және мемлекеттік бағалы 
қағаздар нарықтарындағы жағдай, 
Ұлттық қор мен Бірыңғай зейнетақы 
жинақтаушы қоры активтерінің, 
алтын-валюта резервтерінің жай - 
күйі туралы мәлімет берілді.

Жыл басынан бері Ұлттық 
қордың валюталық активтері 4,8 
миллиард долларға өсті. 11 айдағы 
инвестициялық табыс шамамен 8,2 
миллиард долларды немесе 13,7 

Мемлекет басшысы Ұлттық банк төрағасы 
Тимур Сүлейменовті қабылдады

Премьер - министр Олжас 
Бектеновтің төрағалығымен өткен 
Үкімет отырысында көлік-транзит 
саласын дамыту және цифрландыру 
мәселесі қаралды. Онда көлік министрі 
Нұрлан Сауранбаев, қаржы министрі 
Мәди Такиев, жасанды интеллект және 
цифрлық даму вице-министрі Ростис-
лав Коняшкин, «Қазақстан темір жолы» 
ҰК» АҚ басқарма төрағасы Талғат Ал-
дыбергенов және «Қазавтожол» ҰК» АҚ 
басқарма төрағасы Дархан Иманашев 
баяндама жасады.

Көлік министрлігінің мәліметінше, 
биыл 13 мың шақырым жол салынып, 
жөнделген. Автотасымалдаушылар 288 
млн тонна жүк жеткізді (+1,7%), жолаушы-
лар ағыны 1,5 млрд адамға жетті (+12,2%). 
Көліктік бақылауды автоматтандыру және 
электронды ілеспе құжаттарды енгізу 
жалғасуда. Авиацияда 139,6 мың тонна 
жүк өңделіп, 13,1 млн жолаушы тасымал-
данды. Темір жол тасымалы 380,3 млн 
тоннаны (+7,9 %) құрап, 16,4 млн жолаушы 
тасымалданды.

Премьер-министр Мемлекет басшысы 
Қазақстанды Еуразия кеңістігіндегі ба-
сты көлік торабына айналдыру бойынша 
стратегиялық міндет қойғанын атап өтті. 

«Мемлекет басшысы Қазақстанды Еу-
разия кеңістігіндегі басты көлік торабы-
на айналдыру бойынша стратегиялық 
міндет қойды. Бұл міндетті жүзеге асыру 
үшін жүйелі шаралар қабылданып жа-
тыр. Мәселен, Транскаспий халықаралық 
көлік бағытының (ТХКБ) өткізу қабілеті 
ұлғайтылды, шетелдік серіктестермен 
тарифтік саясат үндесімді түрде жүргізіліп, 
жүктерді жеткізу мерзімдері қысқартылды. 
Автожол инфрақұрылымын транзиттік 
және халықаралық дәліздерге басымдық 
бере отырып жаңғырту жұмыстары қолға 
алынды. Нәтижесінде контейнерлік тасы-
мал көлемі өсті. Қазақстан-Қытай шека-
расында пилотсыз тасымал мен бірыңғай 
электрондық декларацияны қамтитын 
«Ақылды кеден» жобасы жүзеге асырылып 
жатыр», — деп атап өтті Олжас Бектенов.

Қабылданған шаралар нәтижесінде 
биылғы 10 айда Қазақстан арқылы 
транзиттік тасымал көлемі 29 млн тонна-
дан асып, нақты өсім көрсетті

Бұл ретте Премьер-министр транзиттік 
жүк тасымалы үшін бәсеке күшейіп 
бара жатқанын, әсіресе, халықаралық 
көлік дәліздері мен өткізу пункттеріндегі 
процестерді жылдам цифрландыру 
арқылы көлік‑логистикалық жүйенің қолда 
бар әлеуетін белсенді түрде кеңейту қажет 
екенін атап өтті.

Президент Жолдауын жүзеге асыруда 
басым бағыттардың бірі жүк қозғалысына 
онлайн-мониторинг жүргізу, мемлекеттік 
және жеке цифрлық платформаларды 
интеграциялау үшін толықтай цифрлық 
шешімдерді, оның ішінде Smart Cargo 

ПРЕЗИДЕНТТІҢ ТАПСЫРМАЛАРЫН 
ЖҮЗЕГЕ АСЫРУ: 

Үкіметте көлік-транзит саласын 
дамыту бƥынша қабылданып 

жатқан шаралар қаралды

экожүйесін енгізу болды. Алайда, бүгінде 
сервистердің барлығы бірдей қосылып, 
жұмыс істеп тұрған жоқ. Премьер-министр 
Көлік министрлігі мүдделі мемлекеттік 
органдармен бірлесіп, 2026 жылдың 1 
сәуіріне дейін сервистер мен ақпараттық 
ресурстардың толық интеграциясын 
аяқтауды тапсырды.

Жуырда өткен кеңесте Мемлекет басшы-
сы атап көрсеткен көлік-тасымал саласын 
дамыту үшін авиахабтарды дамытудағы 
басымдық баса айтылды. Осыған байланы-
сты Үкімет ұшу географиясын кеңейту, жаңа 
шетелдік авиатасымалдаушыларды тар-
ту, еліміздің әуежайлары арқылы жүк және 
жолаушылар ағынын арттыру бағытында 
жұмыс жүргізуде. 

Әуежай инфрақұрылымын жаңғырту, ар-
найы техниканы жаңарту және жолаушылар 

мен әуе компанияларына қызмет көрсету 
сервистерін цифрландыру жүзеге асырылу-
да. Мұның бәрі қазақстандық әуежайларды 
бәсекеге қабілетті өңірлік хабтарға 
айналдыруға мүмкіндік береді.

Бұл ретте Олжас Бектенов көліктік де-
ректер қорының ақпараттық-талдау жүйесін 
дамыту қажеттігін атап өтті. Қазірдің өзінде 
деректердің бірыңғай массиві жасалып, 
жүк қозғалысын бақылау модульдері іске 
қосылды, бірақ жүйенің қазіргі монолитті 
архитектурасы оны интеграциялау мен 
инновациялық шешімдерді енгізу кезінде 
қиындықтар туғызуда. Көлік министрлігіне 
Жасанды интеллект және цифрлық даму 
министрлігімен бірлесіп, аталған жүйені 
ашық интерфейстері бар модульдік және 
масштабталатын архитектураға көшіру, көлік 
ағындарын болжау мен басқару үшін жасан-

ды интеллектіні кезең-кезеңімен енгізу тап-
сырылды.

Сонымен қатар Премьер-министр көлік-
транзит саласы бойынша бірқатар тапсыр-
ма берді.

Атап айтқанда, автожол инфрақұрылымы 
сапасын жақсарту аясында жобаларды 
жүзеге асырудың цифрлық мониторингін 
қамтамасыз ету керек, өңір әкімдіктері 
2026 жылғы 1 шілдеге дейін жергілікті 
жолдарды толық паспорттауды аяқтап, 
автоматтандырылған өлшеу стансала-
рын орнатуды жеделдетуі қажет. Іске 
қосылатын «E‑жолдар» жүйесі жолдардың 
жағдайын есепке алу, ақауларды тіркеу 
және жұмыстардың орындалуын онлайн-
режимде бақылау құралы болуы тиіс.

Әуе жүктерін тасымалдауда электрон-
ды құжат айналымына көшуді жеделде-
ту үшін Көлік министрлігіне Қаржы және 
Ауыл шаруашылығы министрліктерімен 
бірлесіп, 2026 жылдың 1 наурызына 
дейін «e-Freight» ақпараттық жүйесімен 
кешенді интеграцияны аяқтау, кедендік, 
ветеринариялық және фитосанитариялық 
құжаттар бойынша деректер алмасуды ав-
томаттандыру тапсырылды.

Темір жол саласында Көлік министрлігіне 
«Қазақстан темір жолы» компаниясымен 
және мүдделі мемлекеттік органдармен 
бірлесіп, бір ай мерзімде шекаралық және 
тораптық стансаларда жүктерді өңдеу 
уақытын қысқарту бойынша қосымша ша-
ралар әзірленеді.

Көлік министрлігіне «Қазақстан темір 
жолы» компаниясымен және мүдделі 
мемлекеттік органдармен бірлесіп, бір ай 
мерзімде шекаралық және тораптық стан-
саларда жүктерді өңдеу уақытын қысқарту 
жөнінде шаралар әзірленеді.

«Мемлекет басшысының тапсырмасы-
на сәйкес, желтоқсан айында мемлекеттік 
шекара арқылы өткізу пункттерін жаңғырту 
жұмыстары аяқталады. Жақын арада 5 
өткізу пункті іске қосылады. Осылайша, 
Еуразиялық экономикалық одақтың сыртқы 
контурындағы барлық өткізу пункттері 
халықаралық стандарттарға сай болып, 
жүктердің жылдам өтуін қамтамасыз 
етеді», —  деп атап өтті Олжас Бектенов.

Олжас Бектенов Көлік министрлігіне 
«ҚазАвтоЖол» компаниясымен бірге жұмыс 
қарқынын жеделдетіп, өткізу пункттерінің 
құрылысын белгіленген мерзімде аяқтауды 
тапсырды. Аталған мәселе Премьер-
министрдің тікелей бақылауында.

Сондай-ақ ведомство мен компаниялар 
әкімдіктермен бірлесіп, жеке инвестиция-
ларды белсенді түрде тарта отырып, халық 
пен тасымалдаушыларға қолайлы жағдай 
жасауы қажет.

Жұмысты жалпы бақылау мен үйлестіру 
Премьер-министрдің бірінші орынбасары 
Роман Склярға жүктелді.

#Олжас Бектенов #Көлік #Логистика 
#Цифрландыру #Үкімет отырысы.

пайызды құрады. Есепті кезеңде 
алтын-валюта резервтері 16,3 мил-
лиард долларға немесе 36 пайызға 
ұлғайып, 62,1 миллиард долларға 
жетті. БЖЗҚ зейнетақы активтерінің 
көлемі биыл қаңтар-қараша айла-
рында 2,6 триллион теңгеге немесе 
11,7 пайызға артып, 25 триллион 
теңге болды.

Қасым-Жомарт Тоқаевқа жап-
пай цифрландыру барысы және 
Ұлттық банктің цифрлық жобала-
ры жөнінде баяндалды. Соның 
ішінде Антифрод орталықтың 
жұмысына, ұлттық цифрлық 
қаржы инфрақұрылымдарын 
технологиялық тұрғыдан жүзеге 
асыруға мән берілді.

Тимур Сүлейменовтің айтуынша, 
Ұлттық банк баға тұрақтылығын 
сақтап, инфляцияны орташа 5 
пайыздық межеде ұстап тұру 
үшін барлық қажетті шараны 
қабылдауда.

Кездесу соңында Президент 
инфляцияны төмендетуге, қаржы 
нарығы мен цифрлық трансфор-
мация секторының тұрақтылығын 
қамтамасыз етуге баса назар ауда-
рып, Ұлттық банк қызметіне қатысты 
бірқатар тапсырма берді.

5 желтоқсан күні «Қобызшы Молықбай» 
атындағы мәдениет үйінде Жетісу 
облысының әкімі Бейбіт Өксікбайұлы Иса-
баев Ақсу ауданының халқымен кездесті. 
Алдымен аудан әкімдігінде тұрғындарды 
жеке қабылдады.

Жиында әкім аймақтың әлеуметтік - 
экономикалық дамуы, инвестициялық 
жобалардың жүзеге асуы, ауыл 
шаруашылығы мен инфрақұрылым 
саласындағы жұмыстар жөнінде жан - 
жақты баяндады.

Өңір экономикасындағы өсім және 
инвестициялар туралы айтып, Мемле-
кет басшысының Жолдауында елдің 
әлеуметтік - экономикалық әл-ауқатын 
арттыру мақсатында жүктеген 7 міндетті 
орындау мақсатында облысымызда 
жұмыстар тиісті деңгейде жүзеге асыры-
лып,. өткен жылы экономикалық өсім бой-
ынша республикада үздік шыққанымызды 
мақтанышпен айтты. Бұл – баршамыздың 
ортақ жетістігіміз екенін айтып, осы орай-
да облыс тұрғындарына, оның ішінде 
Ақсу ауданының халқына ризашылығын 
білдірді.

Жетісу облысы биыл да жоғары 
көрсеткіштерге қол жеткізгенін нақты 
дәлелдермен айта келе, онда біздің 
ауданымыздың да үлесі бар екеніне 
тоқталды. 

Ауыл шаруашылығы – Ақсудың негізгі 
тірегі – деп, ауданда биыл 10 айда ауыл 
шаруашылығының жалпы өнім көлемі 48,5 
млрд теңгеге жетті. Мал басы 5,4%-ға өсіп, 
ет және сүт өндірісі артқанын мақтана сөз 
етті.

Дегенмен қант қызылшасының өнімділігі 
облыстағы ең төмен көрсеткіштердің 
бірі болып тұрғандығын ескертіп, бұл 
бағытта агротехнологияларды жетілдіруді, 
тыңайтқыш пен тұқымды дұрыс қолдануды 
тапсырды.

Ақсу қант зауыты толық қуатына 
шыққанын, кәсіпорынға жаңа инвестор 
келіп, 25 млрд теңгеге дейін қосымша ин-
вестиция салу жоспарланып отырғанын да 
айтып өтті.

Су шаруашылығы және су үнемдеу 
туралы айтқан кезде, ауданда су 
инфрақұрылымын жаңғырту мақсатында 
ірі жобалар жүзеге асуып жатқанын жасыр-
мады. Соның ішінде кезінде «Тамас» ком-
паниясы аяқтай алмаған суару желілерін 
жаңарту жұмыстары жаңа мердігермен 
қайта басталғаны,  Қызылағаш суа-
ру массивінде жаңа желілер салынып 
жатқаны, «Бүйен» өзеніне су қоймасы салу 

жобасының ТЭН әзірленугені белгілі болды. 
Осы мәселелер толық шешілсе ауданда су-
армалы жерлер көбейетінін мәлімдеді.

Суды үнемдеу технологиялары 
жоспардың 78%-ы ғана орындалғандықтан, 
әкім шаруаларға бұл мәселені қарқынды 
түсіндіруді тапсырды.

Ауданымыз бойынша жол, газ және сумен 
қамту – басым бағыттар екенін ескеріп, 2022–
2024 жылдары Ақсу ауданында жергілікті 
маңызы бар 57 шақырым жол жөнделді. 
Алтынарық ауылына кіреберіс және «Ақсу–
Жаңалық» бағытындағы жолдарға асфальт 
төсеу жұмыстары жүргізіліп жатқанын, 
сондай - ақ, газдандыру жұмыстары да 
қызу қарқынмен жүріп жатқанын ашып айт-

ты. «Талдықорған–Үшарал» магистрал-
ды газ құбыры іске қосылды. 2027 жылға 
қарай аудан халқының 92%-ы табиғи газға 
қол жеткізетінін және аудандағы 49 елді 
мекеннің 43-і орталықтандырылған ауыз су-
мен қамтылғанын айтып өтті.

Өткен және биылғы жылдары Ақсу ауда-
нында ондаған әлеуметтік нысан салынды 
немесе жөнделді.

– Көшкенталда – 180 орындық мектеп,
– Көлтабанда – 120 орындық жаңа мектеп,
– Қаракөз, Көкжайдақ, Жаңалық ауылда-

рында ФАП-тар,
– Қапалда спорт кешені,
– Матай, Есеболатов, Арасан ауылдарын-

да мәдениет үйлері салынып жатыр.

Аудандық аурухананы күрделі жөндеу 
жұмыстары жалғасуда. Жабдықтауға 
218,6 млн теңге бөлінген. Бұйырса 
оның да жөндеу жұмыстары аяқталып, 
алдағы жылдың мамыр – маусымын-
да пайдалануға берілетініне үәде берді. 
Жұмысты тиісті мамандарға қатаң тапсыр-
ды.

Кәсіпкерлік және шағын бизнесті дамы-
ту бірінші мәселе. Ауданда 4 мыңға жуық 
шағын және орта бизнес субъектісі жұмыс 
істейді.

Мемлекет басшысының ауыл 
кооперативтерін дамыту тапсырмасы-
мен, «Ауыл аманаты» бағдарламасы 
бойынша 233 млн теңгеге 35 жоба 
қаржыландырылды.

Тұрғын үй және абаттандыру мәселесі 
де назардан тыс қалмады.

Кезекте тұрған 1168 адамның мәселесін 
шешу үшін биыл 60 пәтерлі үй және 80 
жеке тұрғын үй беріледі.

Жансүгіров ауылында 21 га орталық 
саябақты қайта жаңарту басталады. Оның 
10 гектары саябақ, 11 гектар аумаққа жаңа 
стадион салу жоспарда бар екенін айтты.

Алдыңғы кездесудегі азаматтар көтерген 
мәселелердің орындалуы туралы айтуды 
ұмытпады.

Былтырғы кездесуде Гүлмира Оспанова 
көтерген екі мәселенің біреуі орындалды 
— ХҚКО ғимаратына талапқа сай пандус 
орнатылды.

Ал, мүгедектігі бар ересектерге біржолғы 
жәрдемақы енгізу мәселесі шығын 
көлемінің жоғары болуына байланысты 
кейінге қалды.

Әкім ауданның әлеуметтік - 
экономикалық дамуына бағытталған 
жұмыстар жалғасатынын атап өтті:

«Барлық бастамалар тұрғындардың әл - 
ауқатын жақсартуға бағытталған – деп об-
лыс әкімі алдағы уақытта басқа аудандарға 
қарағанда біздің ауданға бөлінетін қаражат 
көбірек болатынын да айтып өтті. Сол 
бөлінген қаражатты уақытында әрі сапалы 
игеру – басты міндет», – деді Бейбіт Иса-
баев.

Кездесуден кейін облыс әкімі күрделі 
жөндеуден өткен Қ.Сәтбаев атындағы 
орта мектеп – гиназиясына кіріп, 
оқушылармен, ұстаздармен әңгімелесіп, 
мектептің тынысымен танысты. Қайтар 
жолда Көлтабандағы жаңадан салынған 
мектептің де  жағдайын білді.

Гүлім ЖҰМАҒАЛИҚЫЗЫ.

Ақсу ауданының дамуы: жаңа жобалар, нақты 
нәтижелер, келешекке айқын жоспар

ПОЛИЦИЯНЫ ЦИФРЛАНДЫРУ ЖӘНЕ ЕНГІЗІЛІП ЖАТҚАН ТЕХНОЛОГИЯЛАРДЫҢ ҚОҒАМДЫҚ 
ҚАУІПСІЗДІКТІ ҚАМТАМАСЫЗ ЕТУДЕГІ ТИІМДІЛІГІН БАҒАЛАУ МӘСЕЛЕСІ ТАЛҚЫЛАНДЫ

ҚР Ішкі істер министрінің 
орынбасары Сәкен Сарсенов 
Жетісу облысының полиция 
департаментіне барды.

Сапардың негізгі мақсаты 
– өңірлік полицияны цифрлан-
дыру барысын тексеру және 
енгізіліп жатқан технологиялардың 
қоғамдық қауіпсіздікті қамтамасыз 
етудегі тиімділігін бағалау.

Соңғы жылдары департамент 
құқық бұзушылықтардың алдын алу 
және жедел-қызметтік қызметтің 
тиімділігін арттыруға бағытталған 
заманауи цифрлық шешімдерді 
жүйелі түрде енгізіп келеді. Тек осы 
жылдың өзінде негізгі жобаларды 
жаңғырту бойынша кешенді шара-
лар жүзеге асырылды: ақпараттық-
коммуникациялық жүйелер, 
бейнеаналитика құралдары, 
мобильді кешендер және смарт-
технологиялар енгізілді.

Ауқымды бағыттардың бірі – 
“Кілеммен жабу” жобасын дамы-
ту. Оның аясында бейнекамера-
лардан түсетін деректерді Жедел 
басқару орталығына (ЖБО) және 
кезекші бөлімдерге жүйелі түрде 
шығару қамтамасыз етілген. Бүгінгі 
таңда облыс аумағында 43 мыңнан 
астам бейнебақылау камерасы 
орнатылған, оның 20 мыңнан аста-
мы ЖБО-ға қосылған. Облыстағы 
мектептердің басым бөлігі қазіргі 
қауіпсіздік талаптарына сай – бей-
некамералар және “SOS” дабыл 
түймелерімен жабдықталған. 
Полицияның барлық қызметтік 
кабинеті 100% бейнебақылаумен 
қамтылған және ІІМ-нің бірыңғай 
“ЕГСВ-2” платформасына қосылған, 
бұл қызметтік әрекеттердің 
ашықтығын және бақылауды артты-
рады.

Сонымен қатар департамент 

150 электрондық білезікпен 
толық қамтамасыз етілген 
және олар қазіргі уақытта 
қолданыста. Сервис моделі ая-
сында облыстағы барлық сыртқы 
қызмет жаңа буындағы смарт-
видеожетондармен жабдықталды. 
Бұл қызметтік іс-әрекеттерді 
егжей-тегжейлі тіркеуге мүмкіндік 
беріп, азаматтардың сенімін 
айтарлықтай арттырады.

Қоғамдық орындарға кез - кел-
ген оқиғаға жедел ден қоюға 
мүмкіндік беретін 25 “SOS” түймесі 
орнатылған. Азаматтарға ыңғайлы 
қызмет көрсету үшін өтініштерді 
қабылдаудың омниканалды жүйесі 
дамуда. Талдықорғанда “102” 
қосымшасы операторлары үшін 3 
жұмыс орны құрылған, тағы 9 нүкте 
аудандық бөлімшелерде жұмыс 
істейді. Өңірде цифрлық радио-
байланыс жүйелері де қарқынды 
дамуда – қазіргі уақытта Tetra 
және DMR жүйесінің 7 станциясы 
орнатылған. “102” желісі бойын-
ша хабарламаларды автоматты 
тіркеуді қамтамасыз ететін ОЦУ 2.0 
бағдарламалық қамтамасыз етуі 
аудандық деңгейге дейін енгізілген 
және тәулік бойы жұмыс істейді.

Жол қауіпсіздігіне ерекше на-
зар аударылуда: өңірде ПДД 
бұзушылықтарын тіркейтін Ekin-
patrol G2 мобильді кешендері 
қолданылады. Сондай-ақ, депар-
тамент қоғамдық тәртіпті бақылау 
және құқық бұзушылықтардың ал-
дын алу мақсатында қолжетімсіз 
және ауылдық аймақтарды 
мониторингілеу үшін пайдаланы-
латын 43 ұшқышсыз ұшу аппара-
тымен жабдықталған.

Сапар қорытындысында 
министрдің орынбасары цифрлық 
технологиялардың негізгі 
бағыттарының жұмысын жеке 
тексеріп, жаңа жедел басқару 

2025 жылы Қазақстан балаларға медициналық оңалтудың 
қолжетімділігін едәуір кеңейтті. «Қамқорлық» жобасы шеңберінде Аты-
рау, Қызылорда, Алматы, Маңғыстау, Жетісу және Ақмола облыста-
рында 6 жаңа ауданаралық оңалту орталығы ашылды.

Ағымдағы жылы барлығы 125 мың бала оңалту көмегін алды.
Сонымен қатар, балалар денсаулығы саласындағы 

мамандандырылған бағдарламаларды дамыту бойынша жүйелі жұмыс 
жүргізілуде.

Елімізде «Қазақстан балалары» бірыңғай бағдарламасының 
тұжырымдамасы және 2026-2030 жылдарға арналған іс - қимыл жо-
спары әзірленді.

Құжат әр баланың құқықтары мен әл-ауқатын қамтамасыз ету-
ге бағытталған барлық қолданыстағы және жоспарланған шара-
ларды біріктіреді. Бұл Қазақстандағы мемлекеттің, ата-аналардың, 
педагогтардың, дәрігерлердің, әлеуметтік қызметтер мен ҮЕҰ-ның күш-
жігерін біріктіретін алғашқы кешенді бағдарлама.

«Сырлы дыбыс»  - есту қабілеті бұзылған балаларды қолдау жобасы. 
Ағымдағы жылы заң қабылданды, соған сәйкес 2026 жылдан бастап 
I-III дәрежелі есту қабілеті бұзылған балалар жергілікті бюджеттердің 
есебінен сүйек өткізгіштік операцияларынан кейін есту аппараттары-
мен және аудиопроцессорлармен қамтамасыз етілетін болады.

«Ажарлы келбет» - балаларға реконструктивтік көмек жобасы. МӘМС 
жүйесінде бет пен бастың туа біткен анатомиялық кемістіктері бар 
балаларға реконструктивтік және пластикалық операциялар енгізілді.

ДЕРЕККӨЗ: ҚАЗАҚСТАН РЕСПУБЛИКАСЫ ДЕНСАУЛЫҚ 
САҚТАУ МИНИСТРЛІГІНІҢ РЕСМИ ИНТЕРНЕТ РЕСУРСЫ.

ДЕНСАУЛЫҚ САҚТАУ МИНИСТРЛІГІ: 
2025 ЖЫЛЫ 125 МЫҢ БАЛА МЕДИЦИНАЛЫҚ 

ОҢАЛТУМЕН ҚАМТЫЛДЫ

Қадірлі жерлестер, 
ардақты ағайын!

Қазақ халқы үшін Тәуелсіздік 
– ғасырлар бойы еркіндікке 
деген ел тілегі мен өр рухтың 
жемісі. Бұл күн – асыл 
бабалардың көзінің жасы мен 
маңдай теріне суарылған 
қасиетті таң, азаттықтың ақ 
таңы. Желтоқсанда кеудесінде 
намысы бар қазақ жастарының 
алаңға шығып, «Елім!» деп 
ұран салған үні – бүгінгі 
Тәуелсіздіктің темірқазығына 
айналды. Осы ерлікке бас 
иіп, елдіктің еңсесін көтерген 
ата-баба рухына тағзым ету – 
әрбіріміздің перзенттік парызы-
мыз.

Бүгін біз тек мереке 
атап отырған жоқпыз. Біз 
өткеннің ұлы сабақтарын 
қайта бір ой елегінен өткізіп, 
болашаққа бағыт-бағдар түзеп, 
азаттықтың қадірін ұғынатын 
жауапты күнді атап өтудеміз. 

ТӘУЕЛСІЗДІК – ТАРИХТЫҢ 
МӘҢГІЛІК БЕЛЕСІ

Тәуелсіздік – тарихтың бізге 
берген сыйы емес, ұрпақтың 
жанкешті күресімен келген ұлы 
мүмкіндік. Осы мүмкіндікті сақтау 
да, нығайту да – халқымыздың 
ортақ міндеті.

Аудандық соттың аға сот при-
ставы ретінде мен үшін бұл 
мерекенің мәні ерекше. Өйткені 
Тәуелсіздік – тек мемлекеттік ше-
карамен немесе нышандармен 
өлшенбейді. Тәуелсіздік – әділдік 
үстемдік құратын, заңның құдіреті 
барлық азаматқа бірдей қызмет 
ететін мемлекет құру міндетін 
жүктейді. Сот жүйесінің алдында 
тұрған ең басты мақсат – құқық 
пен тәртіптің мызғымас тұғырын 
бекіту. Ал сот приставтарының 
қызметі – осы жүйенің тыныс-
тіршілігін қамтамасыз етіп, 
әділдіктің уақытылы жүзеге асуы-
на үлес қосу.

Біз әрбір сот актісінің орында-
луын қамтамасыз етсек, әрбір 
азаматтың құқықтық қорғалуына 
жағдай жасасақ – Тәуелсіз 
Қазақстанның берік құқықтық 
негізін қалыптастыруға өз 
үлесімізді қосқанымыз. Заңды 
қадірлейтін қоғам – басты 
байлығымыз. Сондықтан біздің 
қызмет тек міндет емес, елге де-
ген адалдықтың, жауапкершілік 
пен қызметтік парыздың көрінісі.

Тәуелсіздік жылдары Қазақстан 
талай қиындықты еңсеріп, талай 
биікке көтерілді. Құқықтық ре-
формалар жүргізіліп, сот жүйесі 
жаңғырып, мемлекеттік қызмет 
сапасы артты. Бұл жетістіктер 
– Тұңғыш Прездентіміздің 
көрегендігі мен қазіргі мемлекет 
басшысының саяси ерік-жігерінің, 

сондай-ақ халқымыздың бірлігі 
мен ынтымағының жемісі.

Бүгінгі бейбіт аспанымыздың, 
тыныш өміріміздің, еркінді-
гіміздің қадірін білу – әрбір 
азаматтың борышы. Өйткені 
Тәуелсіздік – тек тарихтың 
бір беті емес, бұл – жүректегі 
жалын, ұлттың өшпес рухы, 
елдіктің мәңгілік темірқазығы.

Құрметті ағайын!
Тәуелсіздік күні бәрімізге 

қуаныш, бейбіт өмір, ынтымақ 
пен татулық әкелсін. Еліміз 
аман, жұртымыз тыныш бол-
сын. Әр отбасына бақ-береке, 
еңбектеріңізге табыс тілеймін. 
Қазақ елінің көк байрағы 
әрдайым көкте желбіреп, ұлт 
рухы биіктей берсін!

Тәуелсіздік – мәңгі болсын!

Ерік НАМАЗБЕКОВ, 
аудандық соттың аға сот 

приставы.

1986 жылдың қаһарлы желтоқсаны… Сол бір күндер кеше ғана 
өткендей әлі күнге дейін көз алдымда. Мен ол кезде Сарқан мәдени–
ағарту училищесінің табалдырығын енді аттап, студенттік өмірдің 
қызығы мен қиындығын жаңа сезініп жүрген шағым еді. Бүгінгі жастарға 
ерсі көрінер, бірақ ол уақытта ұялы телефон да, әлеуметтік желі де жоқ. 
Хабар бір жерден екінші жерге тек ауыздан ауызға, сенімнен сенімге 
жететін. Соған қарамастан, Алматыда басталған толқу лезде бүкіл 
елге тарап, мыңдаған жүректерді бір мақсатқа жұмылдыра алғанына 
әлі күнге дейін таңғаламын.

Алматыдағы алаңға жастар шықты дегенді ести сала, біздің 
училищедегі жоғары курс студенттері де қозғалысқа белсенді арала-
сты. Олар біз – бірінші курс студенттерін іздеп келіп:

— Ел намысы үшін үн қосатын уақыт туды. Әрқайсың «Колбинге 
қарсымыз» деген жүз қағаздан жазасыңдар, — деді.

Жас болсақ та, кеудемізді намыс кернеп, ешқайсымыз тайсақтамай 
іске кірісіп кеттік. Бір түннің ішінде жүздеген парақ дайын болды. Сол 
парақтарды Сарқан қаласының орталығына, көпірдің маңына ша-
шып, халыққа таратып беру жоспарланды. Мен өзімнің тобымды 
ұйымдастырып, әр студенттің жазғандарын жинап алып, тапсырылған 
жерге жеткізуге бет алдым.

Бірақ дәл сол сәтте басқа топтан пысықтау бір қыз жүгіріп келіп:
— Екеуміздікі қатар ғой, екеуін бірге апара салайын, — деп мендегі 

қағаздарды да алып кеткен. Мен сендім. Ол да мен секілді намысшыл, 
өр мінезді қыз еді. Бірақ, сол күні жолы болмады. Қағаздарды алып 
шыққан бетте ұсталып, желтоқсандық үніне бола қудалауға түсті. 
Оқудан шығарып жіберді. Тергеу барысында қағаздардың жартысы 
өзіне емес, маған тиесілі екенін мойындапты.

Сол сәтте қудалау кезегі маған да келгенін түсіндім. Жас жүрегім 
алқынып, бір жағынан намыс, бір жағынан қорқыныш биледі. Бірақ 
мен жазалаушылардан қорыққан жоқпын… Мен ең алдымен үйдегі 
ата-анамнан қорықтым. «Саған біз осындай тәрбие бердік пе?» — деп 
ұрса ма, намыстанып қалады ма деп қорықтым. Өйткені біз де, біздің 
ата-анамыз да кеңестік қатаң тәрбиенің шеңберінде өскен ұрпақ едік. 
Бүгінгі еркін ой, ашық пікір айту ол кезде былай тұрсын, ойлаудың өзі 
қорқынышты болатын.

Сол кезде біздің училищеден дәл 12 студент оқудан қуылды. Олар 
Желтоқсанның алғашқы құрбандары еді — айқайсыз, үнсіз, бірақ 
жүректерінде оты бар жастар.

Бақытымызға орай, біздің сынып жетекшіміз абыройлы, парасаты 
биік адам еді. Менің шын ниетімді, ешқандай арандатуға ермегенімді, 
тек жастардың намысы үшін жүргенімді айтып, мені ақтап қалды. Сол 
арқылы мен оқуда қалдым, ал ата-анам бұл жағдай туралы ештеңе 
естімей өтті. Бірақ жан-дүниемдегі сол бір қорқынышты, сол бір 
белгісіздікке толы түндерді мен ешқашан ұмытқан емеспін. Сол кез-
де оқудан шығарылған 12 бала — Желтоқсанның жас батырлары. 
Олардың тағдыры бұзылды, бірақ олардың рухы бізге күш берді. Ал 
менің аман қалуым — ұстазымның адамгершілігінің арқасы.

Бүгінде ойласам, сол кездегі қорқыныш – бүгінгі ерлік екен. Ол — 
біздің ұрпақтың жүрегінен шыққан шынайы намыс, елдік сезімнің 
алғашқы бұлқынысы еді. Желтоқсан оқиғасы – Тәуелсіздікке апарар 
үлкен жолдың алғашқы қадамы, ұлттық рухтың оянуы болатын. Біз 
жасаған кішкентай ғана әрекет — параққа жазылған бір-ақ ауыз сөз — 
бүгінгі азаттықтың бастауында тұрған кішкентай кірпіштердің бірі еді.

Уақыт өтті. Біз егемен елдің азаматына айналдық. Бірақ сол 
желтоқсанның ызғарын сезген жан үшін Тәуелсіздіктің құны басқаша. 
Ол – жай сөз емес, жүрекпен сезілетін ұғым.

Мен үшін Тәуелсіздік – жас жүрегімнен туған сол бір қорқыныштың, 
намыстың, жылаған түндердің, үнсіз бұлқыныстардың ақталған күні.

Тәуелсіздік бізге аспаннан түсе салған дайын сыйлық емес. Ол — 
мыңдаған жүректің жарасы, талай көз жасының, үнсіз қарсылықтың, 
жасырын әрекеттердің нәтижесі.

Сол күндердегі кішкентай ерлігіміз — бүгінгі ұрпақтың еркін өмір 
сүруіне қосқан үлесіміз.

Сол күндері жасалған кішкентай ерлік — бүгінгі үлкен мақтаныш.
Желтоқсанның ызғары — бүгінгі Тәуелсіздіктің жылы шуағына айнал-

ды.
Бекзат СӘЛІМЖАНОВА,

Суықсай ауылдық кітапханасының кітапханашысы.

Ызғарлы Желтоқсан. 
Сарқандағы үнсіз бұлқыныс

(Естелік)

2025 жылдың 5 желтоқсанында 
«Гендерлік зорлық-зомбылыққа қарсы 
16 күндік белсенді әрекет» халықаралық 
кампаниясы аясында аса тағылымды 
шара ұйымдастырылды. Шараның басты 
мақсаты – жас отбасыларға тұрмыстық 
зорлық-зомбылықтың алдын алу жолда-
рын түсіндіру, ерлі-зайыптылықтың дұрыс 
үлгісін дәріптеу, ұлттық құндылықтарға 
негізделген отбасы мәртебесін көтеру. 
Осындай маңызды бағыттағы кездесуге 
ұзақ жылдар бойы татулығы мен бірлігімен 
үлгі болып келе жатқан Ақсу ауданының 
қадірлі жанұялары шақырылып, жас буын-
мен жүрекжарды сұхбат ұйымдастырылды. 
«Бұл ән – бұрынғы әннен өзгерек» де-
гендей, бұл кездесу басқа кездесулер-
ден ерекше болды. Күнделікті жиналыс 
үстелі әдемі ақ дастарханға айналып, шәй 
үстінде әңгіме өрбіді.

Кездесудің құрметті қонақтарының бірі 
– «Ақсу ауданының құрметті азаматы», 
отбасылық өмірдің қазығын берік ұстанып, 
ұрпақ тәрбиесінде өнегелі жол көрсетіп 
келе жатқан абыз ана, ардақты әже 
М.Дүйсембина болды. Оның өмірден алған 
тәжірибесі, отбасы берекесін сақтаудағы 
ақыл-парасаты жас отбасылар үшін 
құнды бағыт-бағдар болды. Әже сөзінде 
татулықтың кілті – өзара сыйластық пен 
түсіністік екенін, шаңырақтың шайқалмауы 
– екі жастың бір-біріне деген жан жылуына 
байланысты екенін атап өтті.

Сонымен қатар кездесу барысында 
ауданның қоғамдық өміріне белсенді 
араласып жүрген жас үлгілі жанұя – Ал-
маты облысы әкімінің «Көшбасшы–2020» 
жастар сыйлығының «Жас отбасы» 
номинациясының, Ақсу ауданы әкімінің 

ҰРПАҚҚА ҮЛГІ – БЕРЕКЕЛІ ОТБАСЫ
ГЕНДЕРЛІК ЗОРЛЫҚ-ЗОМБЫЛЫҚҚА ҚАРСЫ 16 КҮНДІК БЕЛСЕНДІ 

ӘРЕКЕТ АЯСЫНДАҒЫ МАЗМҰНДЫ КЕЗДЕСУ

«Жыл үздігі» жастар сыйлығының, 
«Өнерлі отбасы» және «Мерейлі отбасы» 
ұлттық байқауының аудандық кезеңінде 
«Шығармашыл отбасы» номинациясының 
иегерлері Ілияс Нұрланбековтің отбасы да 
өзінің тәлімді әңгімелерімен бөлісті. Бұл от-
басы – бірлігі жарасқан, өнер мен еңбекті 
қатар алып жүрген өнегелі шаңырақ. Олар 
өзара түсіністік, ортақ мақсат және руха-
ни үндестіктің отбасы бақытының негізгі 
тіректері екенін жастарға жеткізді.

Кездесуге жаңадан шаңырақ көтерген 
жас жұбайлар – Е.Әбілхамит отбасы да 
қатысып, тәжірибелі ағалар мен аналардың 
ақыл-кеңесін тыңдап, оң бағыттағы құнды 
тәлім алды. Әрбір айтылған сөз, әрбір 
берілген ақыл – жас отаудың келешекте 
мықты, баянды болуына бағытталған ізгі 
ниетті үн болды.

Шара барысында отбасы құндылықтары, 
ерлі-зайыптылар арасындағы сыйластық, 
жауапкершілік, бір-бірін қолдау секілді 

маңызды мәселелер жан-жақты 
талқыланды. Тұрмыстық зорлық-
зомбылықтың алдын алу жолдары 
түсіндіріліп, оның қоғам үшін қауіптілігі 
жөнінде пікір алмасулар жүргізілді. 
Мұндай мазмұнды сұхбаттар жас буынның 
дүниетанымын кеңейтіп, бақытты отбасы 
моделін санасына сіңіруге үлкен септігін 
тигізеді.

Кездесу соңында қатысушылар өз ой-
толғамдарын ортаға салып, шараның 
маңыздылығын ерекше атап өтті. Әр 
отбасының айтқан жүзі жылы, айта-
ры мәнді сөздері қатысушы жастарға 
үлкен ой салды. Жастар болашақта өз 
шаңырақтарын берік құрып, еліміздің 
іргесін нығайтуда үлгілі жанұя болуға ниет 
білдірді.

Ардақты әже М.Дүйсембина мекеме-
ге көрімдігім болсын деп өзінің қолынан 
шыққан қыз жасауларынан құрақ көрпе 
мен жұмсақ бөстектерді төрге төсесе, 
Жанұя ұжымы «Қуыс үйден құры шықпа» 
дегендей қонақтарға да өз сыйларын жа-
сады. 

Іс-шараның түпкі мақсаты – қоғамда 
отбасы институтын нығайту, жас от-
басыларды дұрыс бағытқа салу, олар-
ды жауапкершілік пен махаббатқа 
тәрбиелеу, сондай-ақ берекелі, бақытты 
шаңырақтардың қатарын көбейту.

Осындай тағылымы мол кездесулер 
– ұлт болашағы үшін аса құнды қадам. 
Өйткені мықты мемлекет – мықты отбасы-
нан басталады.

Салтанат АЙМҰХАНОВА, 
орталықтың бұқаралық ақпарат 

құралдарымен және қоғаммен жұмыс 
жөніндегі маманы.  

Елімізде «Қазақстан 
Республикасының кейбір 
заңнамалық актілеріне 
мәдениет, білім беру, отба-
сы және мемлекеттік бақылау 
мәселелері бойынша өзгерістер 
мен толықтырулар енгізу ту-
ралы» Заң негізінде жетім 
балалар мен ата-анасының 
қамқорлығынсыз қалған 
балалардың құқықтарын 
қорғау тетіктерін күшейтуге 
бағытталған маңызды 
өзгерістер қабылданды.

Бұған дейін 2024 жылы 
балалардың құқықтарын қорғау 
саласында алты маңызды 
заң қабылданып, балаларға 
қатысты кез келген зорлық-

зомбылық үшін жауапкершілікті 
күшейтуге, балалар саудасының 
алдын алуға бағытталған 
құқықтық тетіктерді заңнамалық 
деңгейде бекітті. Жаңа заңнның 
қабылдануы балаларды құқықтық 
қорғауды қамтамасыз ету 
шараларының жүйелі жалғасы 
болды.

Енді жетім және ата-
анысының қарауынсыз қалған 
балаларды асырап алу немесе 
қамқоршылыққа беру кезінде 
олардың туған-туыстарына 
басымдық беріледі. Егер жақын 
туыстары табылмаса, бала 
заңды некеде тұрған отбасына 
орналастырылады. Сонымен 
бірге бала асыраушы отбасын-

да болған кезеңде оның заңды 
өкілінің сотқа тартылуы немесе 
психоневрологиялық немесе 
наркологиялық диспансерде 
есепке алынуы қамқоршылық 
міндетінен дереу шеттетуге негіз 
болады. Бұл норма баланың 
өмірі мен денсаулығына қауіп 
төндіруі мүмкін жағдайлардың 
алдын алуға бағытталған.

Сонымен қатар үстінен 
қылмыстық қудалау жүргізіліп 
жатқан азаматтарға бала 
асырап алуға, қамқоршылық 
жасауға немесе патронаттық 
тәрбиеге қатысуға тыйым салы-
нады.

Бұдан бөлек, қамқоршылар, 
қорғаншылар, патронат 
тәрбиешілер және асырап 
алушылар енді жыл сай-
ын денсаулығы, табыс көзі, 
тұрмыстық жағдайы және 
соттылығының жоқ екені ту-
ралы мәліметтерді тапсырып, 
өздерінің сенімділігін растауы 
тиіс.

Жаңа нормалар жетім және 
ата-анасының қамқорлығынсыз 
қалған балаларды қорғау 
жүйесін күшейтіп, оларды отба-
сында тәрбиелеу жағдайларын 
тұрақты бақылаудың тиімділігін 
арттыруға, ықтимал қауіптердің 
алдын алуға мүмкіндік береді.

ДЕРЕККӨЗ: ҚР ОҚУ - 
АҒАРТУ МИНИСТРЛІГІНІҢ 

РЕСМИ ИНТЕРНЕТ РЕСУРСЫ.

АТА-АНАСЫНЫҢ ҚАМҚОРЛЫҒЫНСЫЗ ҚАЛҒАН 
БАЛАЛАРДЫ ҚОРҒАУ ТЕТІКТЕРІ КҮШЕЙТІЛДІ

Қазақ халқы үшін 16 желтоқсан 
- тәуелсіздік таңының атқан, 
ғасырлар бойғы арманы 
орындалған киелі күн. Бұл күн 
- ұлттың басынан өткен ауыр 
да бұралаң тарихының, еркіндік 
жолындағы жанқиярлық күресінің 
жемісі. Тәуелсіздік - біз үшін 
жай ғана дербес мемлекет құру 
емес, ол - ұлттық болмысымыз-
ды жаңғыртып, елдігімізді әлемге 
танытқан ең қастерлі құндылық.

Тарих беттеріне зер салсақ, 
азаттық жолы ешқашан жеңіл 
болған емес. Елі мен жерін 
қорғаған батырлардың ерлігі, 
елдік идеясын ұран еткен Алаш 
арыстарының еңбегі - соның бәрі 
тәуелсіздік ұғымының қаншалықты 
қасиетті екенін дәлелдейді. 
1986 жылғы Желтоқсан оқиғасы 
- қазақ жастарының өр ру-
хын, жігерін танытқан тарихи 
кезең. Сол бір қыстың ызғарлы 
күнінде алаңға шыққан қайсар 
жастардың аңсағаны - ұлттық на-
мыс, әділдік пен еркіндік болатын. 
Олардың арман-тілегі 1991 жылы 
шындыққа айналып, қасиетті 
Қазақ елі тәуелсіздігін дүниеге жа-
риялады.

Тәуелсіздік - ұлт мерейі. 

ТӘУЕЛСІЗДІК – ҰЛТ МЕРЕЙІ, 
ҰРПАҚ МҰРАТЫ

Өйткені, ол мемлекетіміздің беделін 
биіктетіп, рухымызды асқақтатады. 
Осыдан бері Қазақстан түрлі саяси, 
экономикалық, мәдени салалар-
да зор жетістіктерге қол жеткізді. 
Елорда салынды, шекарамыз 
айқындалды, халықаралық аре-
нада беделіміз артты. Ана тіліміз 
бен ұлттық құндылықтарымызды 
жаңғыртып, жас ұрпаққа рухани 
тәрбие берудің жаңа кезеңі бастал-
ды.

Тәуелсіздік - ұрпақ мұраты. 
Себебі оны сақтау, нығайту және 
мәңгі ету - бүгінгі буынның қасиетті 
борышы. Бүгінгі жастар - елдің 
ертеңі, мемлекеттің тірегі. Тәуелсіз 
елде туып, тәуелсіздік бақшасында 
өсіп келе жатқан ұрпақ елге 
қызмет ету, білім мен тәжірибесін 
Отан игілігіне арнау арқылы осы 
құндылықтың баянды болуына 
үлес қосады.

Бүгінгі таңда тәуелсіздік бізден 
тек мақтаныш сезімін ғана емес, 
жауапкершілікті де талап етеді. 
Қазақстанды дамыған, өркениетті 
мемлекетке айналдыру, бірлік пен 

татулықты сақтау, ұлттық идея-
мызды нығайту - баршамыздың 
ортақ міндетіміз. Тәуелсіздікті 
алу - үлкен жетістік, ал оны сақтау 
- одан да үлкен жауапкершілік. 
Қазіргі таңда әлемде түрлі сын-
қатерлер мен өзгерістер болып 
жатқандықтан, елдің тұтастығын, 
татулығын сақтау - басты міндет. 
Жас ұрпаққа елді сүйу, оны қорғау, 
оның дамуына үлес қосу - ата-
баба аманаты. Ұлттық рухы биік, 
білімді, ұлтжанды жастар ғана 
тәуелсіздіктің болашағын баянды 
ете алады.

Қорыта айтқанда, тәуелсіздік - 
ұлттың рухы, елдің тірегі, ұрпақтың 
мәңгілік мұраты. Осы бір қастерлі 
күн әрбір қазақтың жүрегінде 
ерекше мақтаныш сезімін оятып, 
болашаққа деген сенімін нығайта 
берсін. Тәуелсіздігіміздің тұғыры 
әрдайым биік, еліміздің еңсесі 
әрдайым жоғары болғай.    

Айдана ДОСЖАНОВА,
Ақын Сараның мемориалды 

музейінің экскурсия жетекшісі.

Тәуелсіздік… Бұл сөзді 
естігенде менің көз алдыма 
желсіз күнде желбіреген көк ту, 
еркіндікке қол созған халықтың 
үміті, жаңа өмірге ашылған ақ 
парақ елестейді. Тәуелсіздік – 
ел тарихындағы бір оқиға ғана 
емес, ол – әр қазақтың жүрегінде 
тұратын рух, әр жастың сана-
сында жанатын арман. Мен 
үшін тәуелсіздік – еркін ты-
ныс алудың, өз ойымды ашық 
жеткізудің, болашағымды өз 
қолыммен қалаудың мүмкіндігі. 
Егер тәуелсіздік болмаса, мен 
кім болар едім? Арманым қайда 
тоқтар еді? Осы сұрақтар мені 
тәуелсіздіктің шынайы мәнін 
тереңінен түсінуге жетелейді. 
Тәуелсіздік – өткеннің жеңісі 
ғана емес, бүгінгі жауапкершілік 
пен ертеңгі үміт. Сол себепті 
«Тәуелсіздік маған не береді?» 
деген сұраққа жауап іздеу – өз 
болашағымды тану деген сөз. 
 Тәуелсіздік маған еркін ой 
мен таңдау құқығын сый-
лады. Қазір мен өз пікірімді 
ашық айтып, қалаған жолым-
ды таңдай аламын. Бұрынғы 
буындардың шектеулерін оқыған 
сайын қазіргі мүмкіндіктердің 
бағасын терең сезінемін. Мен 
мамандық таңдағанда ата-
анам дәрігерлікке бұрғысы 
келді, ал мен аудармашылықты 
таңдадым. Егер тәуелсіз елде 
өмір сүрмесем, мен өз даусымды 
дәл осылай еркін білдіре алмас 
едім. Бұл – тәуелсіздіктің менің 
өміріме берген ең үлкен сыйы.
Сонымен қатар, тәуелсіздік маған 
жауапкершілік сезімін үйретеді. 
Елдің дамуы тек басшылардың 
емес, әр азаматтың еңбегіне 
байланысты екенін түсінемін. 
Ауылымызға волонтёр жастар 
жиі келіп, балаларға тіл үйретеді. 
Біреуінің сөздері есімде қалыпты: 
«Елім дамыса, мен де дамимын». 
Бұл – тәуелсіздіктің тәрбиелеген 
түсінігі. Жастардың осындай 
талпыныстарын көрген сайын 
өзімнің де елімнің болашағына 

Тәуелсіздік маған 
не береді?

Мемлекет қауіпсіздігі қашанда 
маңызды. Әсіресе қазіргі азық-түлік са-
ласында сақтанатын тұстар жетерлік. 
Халқымыз «Ауырып ем іздегенше, ау-
ырмайтын жол ізде» дейді. Осы салада 
сақтық шараларын дұрыс сақтамау кейде 
оқыс жағдайларға да алып келіп жата-
ды. Сондықтан еліміздің заңнамасында 
бекітілген талап пен тәртіпті сақтау – 
өзімізді сақтау. 

Өсімдік карантині мемлекетті неме-
се оның жеке бір бөлігін аурулар мен 
зиян¬кес¬тердің және арамшөптердің та-
ралуынан сақтау үшін ұйымдастырылады. 
Сыртқы карантиннің негізгі мақсаты 
– ел аумағын карантиндік маңызы бар  
нысандардан қорғау. Осы мақсатта 
шекаралардағы арнайы бекеттер-
де елімізге әкелініп жатқан өсімдік 
өнімдерінің (дән, жеміс-жидек, орман және 
жеміс ағаштары, сәндік дақылдардың 
көшеттері мен тұқымдары) барлығы 
карантиндік тек¬серуден өтеді. Оны 
басқа елге тасымалдау үшін ар¬найы 
фитосанитариялық сертификат болуы 
қажет. Карантиндік нысандардың бірі 
байқалған жағдайда бар¬лық жүк за-
лалсыздандырылады, жойылады не-
месе кері қайтарылады. Әрмемлекет 
үшін карантиндік нысандардың тізімдері 
бекітіледі.

«Өсімдіктер карантині туралы» заңға 
сәйкес, «карантинге жатқызылған 
өнiмдерге карантинді зиянды 

Өсімідіктер карантині саласында 
қауіпсіздік қашанда маңызды!

организмдерді тасығыштар болуы және 
олардың таралуын аәсер етуі мүмкін, ка-
рантинге жатқызылған өнiм тізбесіне енген 
және карантиндік шаралар қабылдау қажет 
болатын өсімдіктер, өсімдіктен алынатын 
өнім, ыдыс, орам, жүктер, топырақ, орга-
низмдер немесе материалдар енеді. Бұл 
өнімдерді тасымалдауға Қазақстаннан 
тыс жерге шығаруғ афитосанитарлық 

үлес қосуым керектігін сезінемін.
Тәуелсіздік маған ұлттық та-
мырымды тануға жол ашты. Өз 
тілімді, тарихымды, мәдениетімді 
еркін үйрену – менің кім екенімді 
сезінуге көмектеседі. Жаз сайын 
ауылға барғанда әжемнің айта-
тын ертегілері мен баталарының 
артында ғасырлар бойғы мұра 
жатқанын түсінемін. Домбы-
ра үйреніп жүрген құрбымның 
«Бұл – менің тарихым» дегені 
де бекер емес. Тәуелсіздік 
бізге өз тамырымызға үңілуге, 
өз мәдениетімізді жаңғыртуға 
мүмкіндік берді.Бірақ тәуелсіздік 
тек өткенді тану ғана емес. Ол 
маған арман құқығын береді. Өз 
арманыма жетуге ешкім шектеу 
қоя алмайды. Мысалы, құрбым 
Ақнұр ұшқыш болуды армандай-
ды. Бұрын мұндай мамандыққа 
қыздарды көп қабылдамаған. 
Бүгінде ол дайындық курстарына 
қатысып, өз арманын жүзеге асы-
ру жолында еш кедергісіз қадам 
басып жүр. Бұл да – тәуелсіздіктің 
ашқан жолы.

Қорыта айтқанда, Тәуелсіздік 
– маған дайын өмір емес, оны 
өз қолыммен құру мүмкіндігін 
береді. Ол менің еркін ойлап, 
еркін әрекет етуіме, қателессем 
де, қайта тұрып алға жүруіме жол 
ашады. Тәуелсіздік – мені елімнің 
болашағына жауапкершілікпен 
қарауға үйрететін күш. Бүгін алған 
білімім, жасаған таңдауларым, 
кішкентай болса да қосқан 
үлесім – болашақ Қазақстанның 
бейнесін қалыптастырады.Мен 
үшін тәуелсіздік – тек құқық 
емес, борыш; тек еркіндік емес, 
мақсат; тек өткеннің жеңісі 
емес – ертеңге деген сенім. 
Тәуелсіздік – менің болашағымды 
өз қолыммен салуға мүмкіндік 
беретін ең ұлы құндылық.

Назира ТҰРСЫНБЕК, 
Жүрімбек Сыдықов атындағы 
орта мектебінің 10 "А" сынып 

оқушысы.

сертификат қажет. Аталған сертифи-
катты Ауылшаруашылығы министрлігі 
Агроөнеркәсіптік кешендегі мемлекеттік ин-
спекция комитетінің аумақтық инспекция-
лары береді. Мемлекеттiк қызметтi элек-
тронды және қағаз түрінде алуға болады.

Мемлекеттік қызметалу үшін ар-
найы орталыққа жүгінген кезде осы 
мемлекеттік қызмет көрсету стандартына 

сәйкес нысан бойынша өтінім, жеке ба-
сын куәландыратын құжат және өкiлдiң 
өкiлеттiлiгiн растайтын құжат, импорттау-
шы елдің өсімдіктер карантині жөніндегі 
ұлттық қызметінің өсімдіктер карантині 
саласындағы талаптары қажет. Ал элек-
тронды порталда мемлекеттік қызмет 
көрсету стандартындағы қосымшаға 
сәйкес, электронды құжат нысанындағы 
өтінім, фитосанитарлық сертификат алу 
кезіндеи мпорттаушы елдің өсімдіктер 
карантині жөніндегі ұлттық қызметінің 
өсімдіктер карантині саласындағы талап-
тары керек.

Сондай-ақ өтініш беруші карантин-
ге жатқызылған өнімді тексеріп қарауға 
ұсынбаса, карантинге жатқызылған 
өнімде карантинді объектілер анықтал-
са, импорттаушы елдің фитосанитарлық 
талаптарына сәйкессіздігі анықталса, 
өтініш беруші фитосанитарлық серти-
фикат алудан бас тартса, мемлекеттік 
қызмет көрсетілмейді. Яғни, жоғарыда 
көрсетілген құжаттарсыз өнімдердерді 
тасымалдау «Әкімшілік құқықбұзушылық 
туралы» кодекстің 400-бабын бұзуға жата-
ды. Сондықтан қажетті құжаттар әрдайым 
өзіңізбен бірге болуы керек.

Г.С.САМАТОВА,

аудандық аумақтық 
инспекциясының өсімдіктерді қорғау 
және карантині жөніндегі мемлекеттік 

инспекторы.

(Жалғасы. Басы өткен санда).
Сондықтан да Мұхтардың білімді ұлт 

өкілінің өкінішіне өзім де ортақ болып, 
сол олқылықтар мен ағаттықтарды 
анықтауға ат салысқым келеді. Сондағы 
бірінші аңғарғаным – ол қазақтың өз та-
рихын тану  мәселесімен шұғылданатын 
бұрыннан келе жатқан, қалыптасқан 
жүйенің болмағандығында. Ал, ата-
ластар тұқымын қуалайтын ауыз 
шежірелері – «родословное древо» деп 
орыс патшаларының Олег атасынан 
басталатын тізіміне ұқсайды. Сөйтіп, 
өздерінің білетін он-он бес аталарының 
аттарын атайды да арғысын Адам Атаға 
тіркей салады. Сол өздері білеміз деп 
отырған аталарының қайсысы, қай за-
манда жасап, қандай оқиғаларды бастан 
кешіргендерін де біле бермейді. Атап 
айтқанда, «Ақтабан шұбырындыдан» 
арғы замандардағы аталарының кім 
екенін, қайда тұрып, қандай тари-
хи оқиғаларға қатысқанын білетін 
шежіршілер жоқ. «Елу жылда ел жаңа» 
дейтін тұжырым бойынша әр ұрпақтың 
арасы жиырма бес жылдан келгенде жүз 
жылда төрт ұрпақ, мың жылда қырық 
ұрпақ дүниеге келеді екен. Сонда Ғайса 
туғаннан бергі екі мың жылда дүниеге 
келген жүзге жуық аталарының атта-
рын тіркеп жазған кімдер бар? Жоқ қой! 
Сондықтан да, қазақтардың өз тарихын 
жақсы білмей шетел шежірешілеріне жа-
зып кетсе – соны құптай келді. 

Ал, шет жерден келіп, қайтқан сая-
хатшылар болса қазақтың тілін жақсы 
білмейтіндіктен алған мағлұматтарын 
жазғанда көптеген ағаттықтар жіберген. 

Мысалға, Асан қайғыны алайық, 
қазақ халқының көп замандардан келе 
жатқан ұғымында Асан қайғы  өмір бойы 
«Жерұйықты» іздеп, қазаққа кең өріс, 
мол суат тауып беремін деп төңіректің 
төрт бұрышын түгел шарлаған. 
Сондықтан да өзі барып, көзімен көрген 
жерлеріне атына ылайық баға беріп 
кеткен географ-ғалым болған. Сондай 
адам жөнінде тарих деректеріне жүгінер 
болсақ, жоғарыда қытайша «Эшидэ 
Юань Чжен» деген кісі екенін көреміз. 

Бұл ол кісіге туа қойылған ат емес, 
кейін – Екінші Түрік қағанаты шаңырақ 
көтерген тұста, сол мемлекеттің Бірінші  
басшысы ретіндегі лақап аты. Өйткені, 
қазақ көсемдері Қаған хан болып 
сайланғанына дейін елдің есті адамы – 
«Есім – Ечим» атанған. Шыңғыс ханның 
да кейде «Есім хан», «Еңсегей бойлы ер 
Есім» атанғаны сияқты. Асан да тозған 
түріктерді топтап «Жинал-жинал» деп 
ұран салып жүріп құрған мемлекеті алды-
мен «Жиын» атанған. Ол атау қытайша 
«Чжен» болып жазылған, қытайша 
«Юан» – бірінші деген ұғым береді. 
Сонда қытайша «Эшидэ юан Чженнің» 
қазақшасы «Жиын мемлекетінің бірінші 
басшысы». Ол «Премьер-министр» де-
ген ұғым береді. 

Қазақша айтқанда, «Жиын таудағы» 
көтерілісшілерге қосылып, «Тұныққұйық» 
атанып, «Апа Тарқан» дәрежесінде 
көтерілісшілердің Бас қолбасшысы бо-
лып қалғанын «Всемирная история» 
да, Қытай мен Корей тарихтары да рас-
тайды. Осындағы «Тұныққұйық» деп 
отырған сөз оның орысша «Памятник 
Тонюкука» деп аталған тас архивте: 
«Бэн өзім білгэ 

Тұнұққ Табгач қағанда құлынтым» 
деп жазылған. Ол о баста таста – «Апа 
Тарқан», қытай жазбаларында «Або Да-
ган» түрінде, Жақұттарда «Құрымшы 
тархан», «Алпамыс» эпосында – «Құлтай 
Ата», «Манас» жырында – «Абам Қошой» 
түрінде мадақталып, қытайлықтар 
мен корейліктердің – «Тұнға» атты 
төтеміне айналған адам! Сол тасқа 
жазылған «Тұнұққ» мағынасында Тұнқат 
батырдың тұқымымыз дейтін ру-аталар 
қазақ ішінде қазір де кездеседі. Сол 
кісінің тастағы атын қағазға түсіргенде 
шетел ғалымдары «Тұнұққ» -тағы қатаң 
«Қ» дыбысты қарып өз алфавиттерінде 
болмағандықтан «Қ»-ны «К»-мен алма-
стырып «Тонюкук» деп жазған.

Өкініштісі сол, осы тақырыпта еңбек 
жазыр жүрген қазақ ғалымдары тастағы 
негізгі нұсқаға қарамай, орыс тіліндегі 
бұзылып – ағат жазылған: «Тонюкук»-ті 
одан арман бұзып – «Тоны көк» деп жа-
зып жүр!

Бұдан асқан өрескелдік бола ма?! 
Тегінде қазіргі қазақ тіліндегі 

«Тұнғиық» о бастағы «Тұнұқ Құйық»-
тың сәл ғана өзгеріп, ауызекі айтуға 
икемделген түрі болса керек. Өйткені, 
«Тұнұққұйық», «Тұнғиық»-та тереңдік 
мағынасын береді. Мысалы, Екінші Түрік 
қағанатының тарихын тасқа жаздырған 
«Тұнұққ» артқы ұрпақтарға айтар аманат 
сөздерінің соңында «Он оқ, ұғлына, та-
тына тэг есітін, білін. Тұниққ бойла бұға» 
деген. Осындағы «Тұниққ бойла» дегені 
– терең суға бойлағандай, терең ойлан-
дар деген ұғым береді. Атақты Ақын 
Сараның Біржан-салмен айтысындағы:

Таным таңбалары
«Қажы-еке, ау айып етпе зарлағанға,
Тұнғиық сөзім терең барлағанға» – деп 

Тұрысбек-қажыға шаққан мұңындағы 
терең мағынасындағы «Тұнғиық» пен Асан 
қайғы айтқан «Тұниққ»-ын мағыналары бір 
– тереңдік. Әрине, су тереңдігі емес, ой 
тереңдігі. Сондай ой тереңдігіне шомып, 
үнемі тұнжырап отыратындықтан да оны 
замандастары «Тұнұққ» – қайғылы адам 
– Асан қайғы, орысша айтқанда – «Асан 
горемычный» деп дұрыс атаған. 

Осы арада Тұнғиыққа Асан деген 
атты мен қайдан тауып жапсырып отыр-
мын? Жауап берейін: Қазақтың тұңғыш 
саяхатшы-ғалымы Ш.Уәлихановтың 
Құлжаға барып қайтқан сапарынан «Вол-
чица» атты аңыз-әңгіме жазғаны мәлім. 
Онда қаншық қасқыр қырғыннан жұртта 
қалған бір ұлды иесіз тауға апарып, 
асырап, ақырында, содан ұл көргені, 
солардың үлкенін – «Асаншы» деп атап-
ты дейді. Осындағы «қаншық қасқыр» 
кім? Ол қазақ аңыз-әңгімесіндегі «Қасқыр 
қатын» – Елтеріс қағанның тоқал қатыны 
– Айман ғой! Өйткені кейін Елтеріс қаған 
атанған Мұқали көтерілісшілерге бас 

болып Шад дәрежесінде ұрыстарға 
кіргенде  оның жасақтары бөрідей тиіп, жа-
уларын қойдай қыратын деген Білгә қаған 
ескерткіш тасында жазу бар. Сондықтан 
да Мұқали «Бөрі» атанып, оның қатыны 
«бөрінің қаншығы» атанған. Сол «Қасқыр 
қатын» асыраған ұлы ержеткен тұсында 
Қағанаттың халқы он тайпалық одақтар 
құрып, солардың бәрін Апа тархан – Асан 
қайғы басқарған. Оны жоғарыдағы «Он 
оққа» арналған Үндеуінен де аңғаруға бо-
лады. 

Жыр алыбы Жамбылдың «Өтеген ба-
тыр» дастанында Асан қайғы – Өтеген 
батырдың жанашыр жақыны, ақылшысы, 
ағасы, қамқоры ретінде анық аталатын. 
Ол дастанын Жамбыл: «Оқиға емес бұл, 
өзі өз ойымнан шығарған» деп сонау бала 
күндерінде кәріқұдақты адамдардың айта-
тын аңыз-әңгімелерінен суреттей келіп: 

«Шынайы берген тұлға еді,
Келе жатқан ғасырдан.
Халық айтса қалып айтпайды,
Мен де содан асырман» – деп Өтеген 

батырдың:
«Бозторғай да ұясын, шегіртке де жыра-

сын,
Әркім жәйді көздеген. 
Мен қалайша қазаққа жәйлі қоныс 

іздемен» – деп төңіректің төртбұрышын 
түгел кезгенін тарих деректеріне жақын 
фактілермен көрсеткен еді. Атап 
айтқанда, «Табғач жері тар болды, ат 
ұстап мінуге жарамсыз болды» деп қытай 
жерін тастап кекететін Күлтегін жорықтары 
жөнінде тас архивте жазылып қалған жол-
дар Жамбылдың «Өтеген батырының» 
жорықтарында да сол мағынасында 
қайталанатын. Еділдің бойы көңілсіз, 
тұнжыраңқы жан-жағы. «Қоныс керек 
қазаққа, бұл да қоныс болмады» – деп 
Күлтегіннің «Оныра Бұлыққа тэг йоры-
дым» деп бұрынғы Еділ – қазіргі Волгаға 
дейін барып қайтқандығы жөніндегі та-
ста жазылған тарихи фактілерді сол 
мағынасында қайталайтын. 

Жамбылдың мұндай фактілерді тарих 
деректеріне сай келтіретін себептері, ол 
шынында да «Өтеген батыр» дастанында 
Екінші Түрік қағанатының әйгілі батыры 
Күлтегінге арналған болатын. Сондықтан 
бұл тақырыпқа кеңірек тоқталуға тура 
келеді. Атап айтқанда, Жамбыл жырлаған 
батырының аты Өтеген емес «От Еген» 
– кәдімгі қазақтың «От иесі, от ағасы» 
– дейтін әдеті сияқты Жамбылдың ба-
тыры Елтеріс қағанның тағына мұрагер, 
шаңырағының иесі – Күлтегін еді. Ол 
өлмей тірі жүрген кезінде «От еген» 
атанып, өлген соң күлге айналды де-
ген мағынады «Күлтегін» атанған. Оның 
ерліктері жазылған ескерткіш таста ол 
өлгеннен соң қойылғандықтан «Күлтегін» 
атымен жазылған. Себебі, ол заманда 
өлген адамның тірісіндегі атын үш жылға 
дейін атап ауызға алмайтын діни тәртіп 
болған. Алайда, оның көзі тірісінде жау-
лап алған жер-суы – «Отукен йыш» деп 
«Отукеннің (Өтегеннің) жиғаны» – «При-
обретение Отукена» мағынасында өзінің 
тірісіндегі атымен қалған.

Асан қайғының қазақ траихында ала-
тын орнын анықтауға мүмкіндік бермей 
келген бірнеше жұмбақтар бар. Олардың 
кілті – Күлтегіннің көмбесінде жатыр. 
Өйткені Көшесайдамдағы Күлтегіннің 
күмбез-мазарында екі тас ескерткіш бар: 
бірі – Күлтегіннің ескерткіші, екіншісі, 
Білгә қағанның ескерткіші болып атала-
ды. Бұған қарағанда осы ескерткіш та-
стар қойылған екі адамның екеуі де осы 
бір мазарға жерленуі тиіс. Бірақ, мазар-
да бір ғана адамның Күлтегіннің ғана тас 
мүсін балбалы бар да, Білгә қағандікі жоқ! 

Мұнысы қалай?
Күлтегінге тас мүсін қойдырған адамдар 

ондай дәрежені Білгә қағанға қимаған ба? 
Жоқ, олай емес. Істің жәйі былай болған, 
басында бұл кешенді жобалаған адамдар 
бір ғана адамға бір-ақ Күлтегінге арнап 
жасап, оның ерліктерін қазақ дәстүріндегі 
«жоқтау» өлеңмен бітірмек болған. Со-
лай істеген де. Бірақ бұл жұмыспен 
Асан қайғы танысқанда, бұл оған олқы 
көрінген. Өйткені, онда бастан-аяқ өзі 
қатысып жүріп, қайтадан қарашаңырағын 
көтерген Қағанаттың тарихы, артқыларға 
айтар аманат сөздері жазылмаған. Асан 
қайғының талап етуімен сол мазар ал-
дына екінші тас тақта қойып, оған Асан 
қайғы жаз деген сөздер жазылған. Соны-
мен қатар, Күлтегін жан-жаққа жасаған 
жорықтарын аяқтаған тұсында қағандық 
тақытқа отырғанын да ескеріп, екінші 
тасқа: «Тәңірде болмыс Тәңір тэг Түрік 
Білгә қаған бабам» – деп жаздырған. Со-
нымен мазарға Білгә қағанның жаздырған 
сөзі бар да өзі жоқ болатын себебінің 
шешуін өздері ғана білетін жұмбақ қып 
қалдырған!

Тірісінде От еген, өлген соң Күлтегін 
атанған адам жәйлі жұмбақтың шешуі 
– «Қарабалғасындағы» Мойынчордың 
ескерткішінен табылды. Ескерткіштің бас 
жағында бірнеше сынған қәріптердің ара-
сынан «Отукен тэг Ермля» деген сөздер 
өшпей қалып қойған. Бұл «Мойынчор да 
Өтегендей ер еді» деген сөз. Демек, От 
еген қандай ерлік көрсеткен болса, Мой-
ынчор да сондай ерлік көрсеткен адам 
болғандықтан оған да тас ескерткіш қою 
міндет болған. 

Төртінші жұмбақ. Білгә қаған 
дегеніміздің өзі Күлтегін екенін де шешіп 
«Құлбілгә қаған өзімні қаған өзімні Оны-
ра біні басы етті» деген Мойынчордың 
өз сөзі жазылған. Бұл ескерткіш От 
еген өліп оның басына «Күлтегін – Білгә 
қаған деген екі аты бар ескерткіш тастар 
тұрғызылғаннан кейін «Күлтегін – Білгә 
қаған» деген қос тасты аңғартып «Құлбілгә 
қаған» деп қысқартып жазған. Осы ара-
да  Жамбыл дастанындағы Өтегеннің қос 
мүйізі туралы жұмбақты да шеше кетейін: 
Күлтегіннің тас мүсінін тауып алып, оны 
суретке түсіріп алған ғалымдардың жазу-
ынша Күлтегіннің тас мүсінінің басындағы 
қалпағының маңдайында қос қанатын 
қомдап ұшқалы тұрған бүркіттің суреті эм-
блема болып саналған.

Бұл әйгілі Александр Македонскийдің 
де «Ескендір Зұлқарнайын – Алек-
сандр двугорогий» атанғанында бас 
киімінің маңдайында құстың қос қанаты 
тағылғандығына байланысты болғандығы 
мәлім. 

От - егеннің маңдайындағы қос қанатта 
сол мағынадағы ертедегі батырлардың 
эмблемасы есепті. 

Енді, От - егеннің баскиімінің маңдайына 
қос қанатты құстың эмблемасын тағыну 
жұмбағын шешіп көрелік. Сөз болып 
отырған Білгә қаған тасындағы деректі 
сөздерде «Күлтегін – Ұмай текті ананың 
ұғлы ерті» дейтін анықтауыш сөздер 
кездеседі. Қазіргі уақытта түріктанушы 
ғалымдардыңт «Түріктердің төтемі – 
Ұмай» деп жүргендері сол Күлтегеннің 
шешесі – Ұмай, қазақша «Құмай құс» – 
бүркіттің ұябасары. Кәдімгі Білгә қағанның 
тасындағы: «Әкем Елтеріс қаған, шешем 
Елбілгә қатын құрған қағанатты қайта 
құрамын деп қара терім жүгірттім, қызыл 
қанымды ағыздым» дейтін Күлтегіннің 
анасы – Айман, оны да «Құмай құс» атан-
дырып аруағын аспанға көтерген Асан 
қайғы. «Всемирная история» деректері 
бойынша «Елтеріс қаған өлгенде, оның 
жесір қатын – жетім баласына көмектесіп, 
қамқор болған кісі жетпіс жастағы Тонюқұқ 
еді» деп жазылған. Сол «Тонюқұқ» 
біздерше: Тұнғиық – Асан қайғы – Елтеріс 
қағанның қатынымен құдаласып, оның 
ұлына өзінің Бопа деген қызын берген. Ол 
туралы Тұнғиықтың өз ескерткіш тасында 
да анық жазылған.

Оның үстіне, Шоқан жазған жоғарыдағы 
аңыздағы «Қасқыр қатын» атанып, жетім 
қалған ұлы – От- еген ержеткенге дейін  жет-
кенше өлген ері Елтерістің тағын ешкімге 
бермей «Регенттік» қызмет атқарған. 
Ол туралы Білгә қағанның тасындағы 
жазулардың 32 жолында «Әчуміз, апамыз 
Айман естеми қаған болдық та йағымыз 
учуқ тэг ерті» деген сөздер бар. Неге екені 
белгісіз түріктанушы ғалымдар, олардың 
ішінде атақтысы дегені – Кляшторный осы 
жолдағы сөздерді мүлде басқаша ауда-
рып, «Айман қаған» деген сөзді «Бумын 
қаған» деп теріске сілтеп жіберген.

Ал, шындығында, Асан қайғы – 
Тұнғиықтың көтермелеуімен Айман ре-
гантша болған, регантша болып тұрған. 
Қағанатты билеп тұрған тұстарында 

қайраткерлігі жағынан көк қыраны – 
«Құмай құсқа» теңеліп, Қытай, корей 
халықтарында зор құрметке бөленіп, 
олардың тотеміне айналған. Сондықтан 
да олар қазақша «Құмай құсты» 
өз тілдерінде «Пуесин» – бүркіттің 
ұябасары атандырып, өздерінің база-
ларына, мәдени орындарына тауық 
тұмсықты қатынның суретін салған. 
Даңқы көп жерге жеткен анасы – «Құмай 
құстың» балапан баласы екенін таныту 
үшін От еген қанатын қомдап ұшқалы 
тұрған бүркіттің бейнесін баскиімнің 
маңдайына эмблема етіп тағып, ақылшы 
ағасы Асан қайғының басшылығымен 
барып жаулап алған жерлеріне анасына 
жасаған құрмет белгісі ретінде «Құс ба-
сты» қатын тастарды қойып кете берген!

Осы күні қазақ жерінен бастап, түстік 
орыс даласына дейінгі ұланғайыр 
кеңістікте кездесе беретін тас қатындардың 
жұмбағының шешуі осындай. 

Қадырлы адамдарды, ата-аналарды 
өз атымен атамайтын қазақ халқының 
дәстүрлі салты бойынша, кейінгі 
ұрпақтар Айманды – «Найман» деп жор-
та атап кеткен.

Қазақтың ауыз шежіресіндегі «Есби-
ке» – «Елтезер ана» дейтіндері сол «Ай-
ман». Егер айман деген есімді тездетіп, 
қайталап бірнеше рет айтса, ол «най-
ман» боп естіледі.

Қытай, Корей халықтарының тари-
хи деректерінде Екінші Түрік қағанаты 
бұрынғы Когуре, қазақша «Көк кіре», ко-
рейше «Кук нансон» мемлекеті жерінде 
698 (алты жүз тоқсан сегізінші) жылы 
«Жиын» қытайша «Чжен» деген атпен 
дүниеге келген. Содан 713 (жеті жүз он 
үшінші) жылы Бохай династиясының 
билеуіне көшкен. Бұл қағанаттың 
тұңғыш құрымшылары Тэ Чоен мен Сусу 
бюй Або даган деген екі адам делінген. 
Сол тарих деректерінің түсіндірмесі бой-
ынша «Тэ» – «Тэгэ»-нің қысқартылғаны. 
«Тэгэ» қазақша – «Тегін», орысша – 
«Вольный адам» деген сөз. Ал, «Чон» 
– қырғызша – «чон», қазақша – «үлкен». 
«Чоен» – қырғызша «Чоннын чоны», 
қазақша – «алып», орысша «великан».

Тарихи ерлік эпостарда: қырғыздар 
Алып Манас, қазақтар – Алпамыс, 
түріктер Алып Памса дейтін батырлары 
осы Тэ Чоен.

Ал, Сусу бюй дегендері «Су» – түрікше 
«әскер», «Бюй» – қазақша «Би», орысша 
«офицер». «Або Даган» – кәдімгі «Апа 
тархан» – Тұнғиық.

Сол деректер бойынша «Бохай» 
мемлекетін «Пуесин – Құмай құс» 
қатын билеген. Оның өмірі бүкіл Азия 
құрлығы мен теңіздерге де жүріп тұрған: 
Скандинавияның атақты теңіз саяхатшы-
сы Тур Хэйердальдің Тынық мұхит арал-
дарынан да жоғарыда жазылғанындай 
Құс басты қатын тастар көрдім дегені 
қытай, корей тарихшыларының «Бохай» 
деп жазғандары – «Мокал» деп жорта 
атанған Елтеріс қағанның Тоқал қатыны 
«Айман-Найман» екені аңғарылады. 
Өйткені, «Пуесин» – Құмай текті 
аталғандықтан да қазақ ішіндегі Найман 
атанатын ру тайпалардың таңбалары 
«Құстаңба» болып, содан Құсшы, Меркіт, 
Құмай атанып кеткен рулап тарап, 
солардың өмірінен алынған «Кодекс Ку-
маникус» атты әдеби мұра да жазылған.

Сол құстаңбалы Наймандар 1207 
(мың екі жүз жетінші) жылы хан көтерген 
Есімге бүркіт бейнеленген байрақ 
ұстатып, ал өзіне «Шың құсы» деген 
лақап ат (прозвище) берген.

Осыдан «Шыңғыс хан» атанып кет-
кен адамды «Всемирная историяда»: 
«Он происходил от племени Баргуд-
жин токум» деп дұрыс жазған. Ал, оны 
шетелдіктер тіл ерекшеліктеріне қарай 
«Баргуджин токум» болып сәл  ғана 
бұзылып жазылған сөздің қазақшасы 
«Бүркітші тұқым» екені түсінікті. Оның 
үстіне Шыңғыс хан, Бату хан, Мәңгі хан-
дар өздерін «моқалмыз» десе, Ақсақ 
Темір, Бабырлар «тоқалмын» деп о ба-
ста Айман-Найман тоқалдан тарағамыз 
дегенді білдіреді. 

Он үшінші ғасырдың орта шенінде 
«Танаис-Дунай» өзені бойынан Бату 
ханның ұлы – Сартақты кездестіргені ту-
ралы жазбаларында Плано Карпини сол 
мандағыларды «Команы Капчат» деп 
жазып кеткен. Мұнысы қазақша «Құмай 
қыпшақтар» деген сөз. Сол Құмай 
қыпшақтардан қалған «Ұлы Құмания», 
«Кіші Құмания» дейтін өлкелер қазіргі 
Венгрия жерінде бар.

Венгрліктердің әскери баскиімдерінің 
маңдайларындағы Найманша құстаңба 
белгілер кәдімгі ертеде барған Құмай 
қыпшақтардан қалмағанына кім кепіл!

Тәңірберген ҚАЛИЛАХАНОВ,
Ілияс Жансүгіров атындағы Жетісу 

Университетінің Құрметті 
профессоры, Еңбек және Ұлы Отан 

соғысының ардагері.

ТӘҢІРБЕРГЕН ҚАЛИЛАХАНОВТЫҢ ТУҒАНЫНА 110 ЖЫЛ ҚАРСАҢЫНДА!

Ақсу ауданының балалар мен 
жасөспірімдер спорт мектебіне қарасты 
денешынықтыру және спорт кешенінде 
жуырда ерекше рухта, үлкен тағзыммен 
өткен бір жарыс өтті. Бұл — кезінде еркін 
күрестен бастап, кейін қазақ күресі мен 
белбеу күресіне өмірін арнаған белгілі 
жаттықтырушы, ауыл ағасы, ардақты 
азамат Оспан (Осман) Садуақасовты 
еске алуға арналған облыстық турнир 
еді.

Жарыстың ауқымы биыл бұрынғыдан 
да кеңіп, облыстың әр түкпірінен келген 
жас балуандар бозкілемге жиналды. 
Талдықорған қаласы, Қаратал, Алакөл, 
Сарқан аудандары және Ақсу ауданының 
Матай, Б.Сырттанов, Қызылағаш, 
Н.Есеболатов ауылдық округтерінен кел-
ген өрендер — барлығы 200-ге жуық жас 
спортшы күш сынасты. Әрқайсысы да 
«өнеріммен ұстазға құрмет көрсетсем» 
деген ниетте екені сезіліп тұрды.

Иә, ауыл спортының шырағын жаққан 
асыл жан Оспан Садуақасов 1955 
жылдың тамыз айында Есеболатов ауы-
лында дүниеге келіп, осы жерде ержетіп, 
өз ауылындағы Н.Есеболатов атындағы 
мектепті тамамдады. Жастайынан 
спортқа жақын өскен ол арманын орын-
дау үшін спорт саласына оқуға түсіп, 
ауыл жастарының спортқа бет бұруына 
жол ашты.

2005 жылдың күзінен бастап аудандық 
спорт мектебіне жаттықтырушы бо-
лып қабылданып, нағыз сүйікті ісімен 
айналысты. Ол кезде Оспан аға еркін 
күрестен сабақ беріп, өзінің айнымас 
серігі, құрдасы Алтай Ғалымжановпен 
бірге талай жасөспірімді үлкен спортқа 
баулыды.

Оның бапкерлік жолындағы ең алғашқы 
зор жетістіктерінің бірі — Күшкенова Рима 
мен Рита сияқты мықты қыз балуандарды 
тәрбиелеуі. Бірі 73 келі салмақта, екіншісі 
68 келіде өнер көрсетіп, Қазақстан чем-
пионатында топ жарды. Рима тіпті 
Ташкентте өткен Азия чемпионатында 
жеңісті қолдан бермей, Азия чемпио-
ны атанды. Одан соң Сингапурда өткен 
оқушылар арасындағы тұңғыш олимпиа-
дада төртінші орын алып, ел намысын 
лайықты қорғады.

Оспан ағамыздың еркін күрестегі 
мақтаныш оқушыларының ең 
жарқындары — осы қыздар болатын.

Кейін ол ұлттық спортқа, яғни, қазақ 
күресі мен белбеу күресіне ден қойды. 
Бұл салада да тастүйін шәкірттерді бау-
лып шығарды. Арнайы атап айтар болсақ, 
Арнай Димаш республикалық деңгейде 
чемпион атанды. Ал, Кеңесбек Фархат, 
Ертай Уәлибек, Әбсемет Таңжарық сын-
ды жас балуандар облыс деңгейінде та-
лай жарыстарда жеңіс тұғырынан көрінді. 
Бүгінде олардың талайы Қазақстан 
көлемінде қарсыластарына дес бермей, 
көк байрақты биікте ұстап жүр.

Оспан ағамыз тәрбиелеген тағы бір 
дарынды шәкірт — Ілиясова Айнұр. Ол 
Қазақстан чемпионатында күміс медаль 
алып, Мәскеуде өткен әлем чемпиона-
тында 66 келі салмақта ел намысын абы-
роймен қорғады.

Бүгінде әке жолын абыроймен жалғап 
келе жатқан ұлы Ерлан Садуақасов 
белбеу күресінен жас буынды 
тәрбиелеп, ауыл спортының абыройын 
асқақтатуда. Бұл — әкенің аманатын 
арқалаған ұрпаққа деген үлкен сенімнің, 
жалғастықтың белгісі.

Алдымен осыдан 10 жыл бұрынғы 
ағамыздың көзі тірісінде 60 жылдық 

ЖАС БАЛУАНДАР КІЛЕМГЕ ТҮСКЕН КҮН
ОСПАН (ОСМАН) САДУАҚАСОВТЫ ЕСКЕ АЛУҒА АРНАЛҒАН 

ОБЛЫСТЫҚ ТУРНИР ЖАЙЛЫ ТОЛЫМДЫ МАҚАЛА

тойы мен елдің құрметіне арнап жазған 
мақаламнан бастасам.

Иә, дәстүрді сыйлап, еңбекті 
бағалайтын ауыл Оспан ағамыздың 
60 жылдық мерейтойын ерекше атап 
өткен болатын. Есеболатов ауылының 
сыртындағы «Мүртен» жазығында 
ұлттық ат спорты — көкпардан аудандық 
жарыс ұйымдастырылды. Сонда ағамыз:

«Бұл көкпарды ұйымдастырып жүрген 
— менің балаларым мен ауыл азамат-
тары» — деп, жастарға ризашылығын 
білдірген еді. Әйтпесе өзі жан жақтағы 
достарына, әріптестеріне хабарлап, 
қазақ күресінен облыстық турнир өткізбек 
ойында болғанын айтып еді. Міне сол әке 
арманын баласы Ерлан жасап жатыр.

Сол тойда оның өмір бойғы еңбегі 
де лайықты бағаланды. Құрдасы, 
еркін күрестің аға жаттықтырушысы 
Алтай Ғалымжанов арнайы келіп, 
спорт мектебінің директоры Түмен 
Айтқожаұлының атынан Оспан ағаның 
иығына шапан жауып, кеудесіне Құрмет 
белгісін тақты. Одан бөлек, облыстық 
спорт басқармасының басшысы Тұратбек 
Шарапиевтің Құрмет грамотасы, сондай-
ақ Қазақстан Конституциясының 20 
жылдығына арналған мерекелік медаль 
да          табысталды.

Спорт мерекесіне айналған облыстық 
турнир

Биылғы еске алу турнирі де жоғары 
деңгейде ұйымдастырылды. Ашылу 
салтанатына арнайы келген — Жетісу 
облысы Қазақ күресі федерациясының 
президенті, Қазақстанға еңбегі сіңген 
жаттықтырушы Ерлан Тұрсынбекұлы 
Иманғалиев жас балуандарға сәттілік 
тілеп, жарыстың маңызын атап өтті.

Кіші жасөспірімдер — 2012–2013 және 
2014–2015 жылғылар арасында өткен 
бұл біріншілік нағыз сайысқа толы болды. 
Әр балуан өз өнерімен, өз қайратымен 
ұстаз рухына құрмет көрсетуге тырысты.

Жарыс қорытындысы бойынша 
әр салмақ бойынша жеңіске жеткен 
балуандардың тізімін жазып шықсақ 
тізімнің өзі бір бет болып шығады. 
Сондықтан команда бойынша ғана 
қорытындыласақ. Ендеше:

I орын — Ақсу ауданы, II орын — 
Талдықорған қаласы, жүлделі III орынды 
— Алакөл ауданы еншіледі.

Бұл — ауыл спортының ғана емес, 
ұстаз еңбегінің жалғасып, шәкірт 
жүрегіндегі ізінің өшпегенінің дәлелі.

Оспан Садуақасов — бір ғана ауылдың 
емес, тұтас өңірдің жасөспірімдеріне 
бағыт - бағдар берген, талай балуанның 
жолын ашқан үлкен жүректі ұстаз. Оның 
өмірі – еңбек пен төзімділіктің, шәкіртке 
деген адалдықтың үлгісі.

Биыл өткен еске алу турнирі — бөгде 
шара емес, елдің өз перзентіне деген 
шынайы құрметі, ұрпаққа үлгі болар 
өнегесі.

Әр салмақта белдескен жас 
балуандардың қайсарлығы мен өнері — 
Садуақасов Оспан ағамыздың еңбегінің 
жалғасы екені сөзсіз. 

Себебі, осы белдесуде Оспан 
ағамыздың немерелері де бозкілемге 
шығып, аталарының атын шығарып, ата-
ларын бір аунатып, жай есеп үшін күресіп 
қана қоймай, топ жарып, жүлделі орын-
дардан көрініп жатқаны соның айғағы.

Ұстаз рухына тағзым білдірген жа-
рыс алдағы жылдары да дәстүрлі түрде 
жалғаса береді деп сенеміз.

Ербол СЫМХАНОВ.

Қазір екінің бірі сылтың қылып, әжуәлап жүрген патшаның «екі сиыр» туралы 
әңгімесі кезінде шынымен де іске асып нарақ заманында абдырап қалған ауыл 
қазағының біразына көмегі тиген еді.

«Ауылшаруашылығын қаржылай қолдау қоры» деген мекеме арқылы екі сиыр са-
тып алу үшін екі жыл мерзімге 400 доллар пайызсыз несие берілген еді. Келісім-шарт 
бойынша несие алған адам екі сиыр сатып алып, одан туған төлін екі жыл асырап, 
семірген соң сойып сатып, түскен ақшамен несиені жабуы керек. Бар болғаны осы. 
Тек кепілге тұрғын үйіңді қойсаң болғаны.

Гәп осы жерде басталады. Колхоз, совхоздар тарап, әркім ұжымнан алған үйлері 
өздеріне берілді деген бір жапырақ қағазды қолдарына алып, пысықтары БТИ 
арқылы құжаттарын рәсімдеп, ал жағдайы жоқтары сол бір жапырақ қағазды мал-
данып жүрген кез. Ал мемлекет тарапынан берілетін 400 доллар несие негізінде 
осындай жағдайы жоқ, ауылда тұрса да мал ұстауға мүмкіншілігі жоқ отбасыларға 
арналған еді. Ауыл әкімшілігінің комиссия құрамы барып тексеріп, шын мұқтаж деген 
адамдарды таңдап ұсыныс беретін. Осы бағдарлама аясында талай отбасы малды 
болып жағдайларын сәл де болса түзегендей болып еді.

Осы несиеге құжат жинап, оны Алматыдағы Қордың облыстық филиалына апа-
рып тапсыру жұмыстарын аудан әкімі аудандық ауылшаруашылығы бөлімінің мал 
шаруашылығы жөніндегі маманы маған қосымша тапсырма есебінде жүктеген еді.

Бір күні Қосағаш ауылынан екі жігіт келді. Аман-саулық сұрасқаннан кейін шаруаға 
көшіп несие алуға келгендерін айтты. Әкелген құжаттарын қарап шыққан соң несие-
ге талапкер жігіттің қолында ұжымшардың берген бір жапырақ қағазы, қасындағы 
жігіттің үйінің БТИ арқылы жасалған техпаспорты бар екендігі анықталды. Бұл аза-
мат өзінің үйін досына несие алу үшін кепілге беретінін айтып көмектесуімді сұрады. 
Келісім-шарт баптары бойынша несие қайтарылмаған жағдайда Қор кепілге қойылған 
үйді сот шешімінсіз өзіне аударып алуға құқылы деген сөзді оларға көрсетіп, әртүрлі 
жағдай салдарынан (ұрлық, жұқпалы аурулар) несие қайтарылмай қалса досың 
үйінен айырылып обал болмай ма дедім. Ондай жағдай болса мен өз үйімді досыма 
беремін деп талапкер жігіт уәде етті. Мен «Жігіттер, тағы бір ойланыңдаршы, баспа-
на деген оңай емес қой» дедім.

Осыдан кейінгі болған әңгімені арада отыз жыл өтсе де мен жан дүнием бір аунап 
түспей еске ала алмаймын.

Беке, деді несиеге үміткер бауырым, ақыры бастаған екенбіз, мен саған шыным-
ды айтайын деді ол. Мен бұл ақшаға сиыр алмаймын, сиыр өзімде бар, мен бұған 
жылқы сатып алып шешеме Ас беремін, әкем ерте қайтыс болып шешем тісімен 
сүйрегендей мені осы қәлге жеткізген еді. Жылқы сойып Ас бермесем ертең елдің 
бетіне қайтіп қараймын. Өзің шеш, бересің бе несиені, бермейсің бе, менің бар шы-
ным осы деді.

Мен есеңгіреп отырып қалдым. Алдымда тұрған жігіт анасының аруағын риза 
ету үшін басындағы жалғыз баспанасынан айырылуға бел байлап тұр. Көзі тірі 
әке-шешесіне дұрыс құрмет көрсете алмай жүрген адамдарды екі күннің бірінде 
кездестіріп, олардың әрекеттерін заманның қиыншылығына сындырып аса кінә арт-
пай жүрген кезде, ауылдағы мына қарапайым азаматтың тәуекеліне басымды име-
ске шарам қалмады.

Мен бұл оқиғаны еске алып отырған себебім індет кезінде қайтыс болған ағамыздың 
жалғыз ұлы Форбос тізіміндегі миллионер бола тұра карантинді сылтауратып әкесіне 
Ас бермеді. Жуырда тағы бір інім «Әкем қайтыс болғанда студент болып, Ас бермек 
тұрғай шиеттей баламен жесір қалған анама салмақ салмайын деп тіршілік қылған 
едім, биыл қайтқанына қырық жыл болыпты, көзін көрген адамдардың басын қосып 
құран оқытып Ас бермекшімін, ішінде болыңыз» деп хабарласты. 

Осы жігіттердің бәрі қазақ, бірақ ата-анаға деген көзқарастары мен құрметтері 
әрқыйлы.

«Осы біз қазақшылығымызды жоғалтып алмадық па?» деп ойланып қаламын кей-
де. Бәрі әлгі екі сиырдан басталып кетті - ау өзі.

Өткен ғасырдың аалпысыншы 
жылдарының басында ауылымызға арғы 
беттен ағайындар қоныс аударып келе 
бастады. 

Алғашқы лекпен Үлгіліге де атала-
старымыздан оншақты жанұя келді . 
Шекара асып, бар жиған - тергені сол 
жақта қалып, Үкіметтің берген бір қабат 
киімдерімен келген адамдардың бірден 
қатарға ілігіп кете қоюы оңай болған 
жоқ. Негізінен әрқайсысы бір - бір отар 
қойдан алып малға шыққандары аз 
болса да кесікті жалақы мен қой сауып 
ағарған ішіп тарыға қоймады. Ал ауылда 
қалғандарына лайықты жұмыс табыл-
май, біраз қиыншылық көргені де рас.

Сондай отбасының бірі аталас 
ағайынымыз Нарбота ақсақал бізбен 
қоңсылас болды. Екі әйелі, бес баласы 
бар әкейдің денсаулығы мал бағуға жа-
рамай, көп ұзамай қайтыс болып кетті.

Бәйбішесін ауылда ешкім атын ата-
май, түсіне қарап Сары апа деуші еді. 
Кіші шешеміздің аты Зейнелхан тәтені 
бүкіл ауыл Қара тоқал деп атайтын. Бұл 
шешеміз ірі денелі, қайратты жан бола-
тын. Күндесін Апа деп айтатын. Отағасы 
қайтыс болған соң ер адамның міндетін 
мойнына алып қойға көмекші болып 
кетті. Қысы - жазы үй қарасын көрмей, 
реті келсе айына бір рет атпен келіп кетіп 
тұратын.

Жалпы баланың бәрін тапқан тоқал 
шешеміз болған менде бар бала апам-
нан тудық дейтін. Оған тоқал шешеміз де 
«Ия, апамның балалары ғой» деп отыра 
беретін.

Апаларымыз анда - санда жеті шелпек 
пісіріп төңіректегі ойнап жүрген балалар-
ды шақырып таратушы еді. Бірде Зейнеп 
апам түсіне соғыстан қайтпай қалған 
ұлы Әнуарбек кіріп, әкеме құран оқытып, 
сосын ойнап жүрген біздерді шақырып 
алып: «Қабыл болсын деп жеңдер» деп 
бәрімізге таратты. 

Шелпек ұстап келген балаларын көріп 
Сары апамыз шәт - шәлекейі шығып, 
жартылай желінген шелпектерді жинап 
алып әкеліп үстел үстіне тастай салды. 

«Қайран біздің Аналар, Арды ойлаған»
 МҰҚАҒАЛИ.

Жеті шелпек немесе Сары апа
Сосын Апама қарап: «Абысын, бұл не 
қорлағаның, жетім бала деп мүсіркеп 
жеті шелпек беретіндей біз жерге қарап 
отыр дейсің бе, Құдайдың салғанына 
көнсем де ешкімнің қорлағанына көне 
алмаймын. Нарботадан қалған балалар-
ды өзім аш отырсам да аузымнан жырып 
жеткіземін. Бұдан былай менің балала-
рыма шелпек таратқанды қойыңыз» деп 
шығып кетті.

Сөзден ешкімге есе жібермейтін апам 
ләм дей алмай қалды, әкем болса «Мер-
ген, сенің де қыбыңды табатын адам та-
былды» деп мәз болды.

Сарапамыз сол намысқойлығының 
арқасында шалынан қалған бес бала-
ны қатарға қосып бір - бір үй жасады. 
Әрине, бұл жерде кіші шешеміздің ердің 
жұмысын атқарып, бар бейнетке төзе 
отырып табыс тапқанын айтпасқа бол-
майды.

Тұңғыштары төрт ұлдың ішіндегі 
жалғыз қыз Ұлжан әпкемізді ұзатқанда 
әкеме келіп: «Төлеген қарағым, Матайға 
айнасы бар үш есікті жаңа шифонер 
түсіпті, соны Ұлжанның төсек орнының 
басы қылайын деп отырмын, көлік тауып 
жеткізіп бер» деп өтінді.

Ондай шифонер біздің ауылға әлі жете 
қоймаған кез еді. Қызын ауылдың клу-
бын сұрап алып  той жасап, бар жасау 
- жабдығын түгендеп ұзатып еді. 

Екі шешемізде тоқсаннан асып бірінен 
соң бірі шалдарының аяғын уқалауға са-
пар шекті.

Осы күнде күндес тұрмақ, абысын-
дар сиыса алмай жүрген кезде осы 
шешелерімнің ынтымақ - бірлігімен, 
отағасынан қалған аманатты орын-
дау жолында сен - мен деспей бір 
шаңырақтың астында өмір сүруі тек 
біздің қазақ халқында ғана кездесетін 
ерекше қасиет екенін тағы да бір мойын-
дадым. 

Небір асыл қасиеттеріміз бұрынғы 
қазақпен бірге келмеске кеткендей бо-
лып тұрады.

Берікбол ҚАСЫМОВ. 

Балалық парыз
(Жалғасы. Басы өткен сандарда).

Әлеуметтік медициналық 
сақтандыру қоры жеке клиникалар-
да МӘМС бойынша медициналық 
қызметтерді алу мүмкіндігін 
түсіндірді. Бұл мүмкіндік әлеуметтік 
медициналық сақтандыру жүйесін 
әзірлеу кезінде бастапқыдан 
қарастырылған және бүгінгі күнге 
дейін қолданыста, – дейді Қордың 
баспасөз қызметі. 

ОЛ ҚАЛАЙ ЖҰМЫС ІСТЕЙДІ?
Қызмет көрсететін емхана өз 

пациентіне МӘМС жүйесінде жұмыс 
істейтін кез келген клиникаға жолда-
ма бере алады. Бұл жағдайда паци-
ент медициналық қызмет үшін ақы 
төлемейді. Себебі көрсетілген қызметті 
қаржыландыру Қор тарапынан қосалқы 
орындау шарты аясында жүргізіледі.

Қай кезде қолданылуы мүмкін?
Егер қызмет көрсететін емханада 

белгілі бір консультацияны алуға қажетті 
профильді дәрігер болмаса немесе 
белгілі бір диагностикалық қызметті 
өткізуге арналған жабдық жетіспесе 
пациентті басқа клиникаға жібереді. Мы-
салы, бірқатар алғашқы медициналық-
санитарлық көмек ұйымдарында 
тіркелген халық саны аз болғандықтан, 
кейбір тар бейінді дәрігерлер (мысалы, 
пульмонолог, аллерголог, ангиохирург) 
болмауы мүмкін немесе УДЗ, рентген 
аппараттары жоқ. Осындай қызметтер 
пациенттерге қажет болған жағдайда, 

ЖЕКЕ КЛИНИКАДА МӘМС БОЙЫНША МЕДИЦИНАЛЫҚ ҚЫЗМЕТТЕРДІ 
ҚАЛАЙ АЛУҒА БОЛАДЫ?

оларды емхана қосалқы орындау туралы 
келісімшарт жасасқан клиникаға жібереді.

Сонымен қатар, емханада қажетті ма-
мандар мен жабдық болғанымен, жазы-
лу бір айға толып қалған жағдайлар да 
кездеседі. Сондай-ақ қажет маман еңбек 
демалысында болса немесе жабдық 
уақытша істен шықса осы механизм 
қолданылады. Мұндай жағдайда паци-
ент қажетті медициналық қызметті алу 

үшін басқа клиникаға, оның ішінде жеке 
клиникаға жолдама сұрауға құқылы.

Маңызды! Жолдама тек Әлеуметтік 
медициналық сақтандыру қорының 
жеткізушілер базасында тіркелген жеке 
клиникаларға ғана беріледі.

Бұл ретте пациенттің емханасы мен 
аталған клиника арасында қосалқы 
орындау шартының бар-жоғы маңызды 
емес. Себебі жолдама жасалған кезде 

ол ақпараттық жүйеде автоматты түрде 
қалыптастырылады.

Жеке клиникада пациенттер тек кон-
сультация алып немесе диагностикалық 
процедуралардан өтіп қана қоймай, 
күндізгі немесе тәуліктік стацио-
нар жағдайында, оның ішінде МӘМС 
шеңберіне кіретін әртүрлі операциялар-
ды жасау үшін де ем қабылдай алады.

ҚҰҚЫҚТАРДЫ ҚОРҒАУ
Егер пациент қажетті медициналық 

қызметке жолдама ала алмаса, ол ем-
хана жанындағы Пациенттерді қолдау 
және ішкі сараптама қызметіне жүгіне 
алады. Оң шешім болмаған жағдайда, 
бұл факті бойынша тексеру жүргізу үшін 
Қорға ресми өтініш жолдауға болады.

Қор атап өткендей, кез келген 
консультациялық-диагностикалық 
қызметті пациентке емдеуші дәрігер 
тағайындайды. Ол пациенттің 
жағдайын зерттеп, шағымдары мен 
байқалатын белгілерін бағалайды. Тек 
тиісті көрсетілімдер болған кезде ғана 
зертханалық және аспаптық зерттеу-
лерге немесе профильді маманның кон-
сультациясына жолдама береді.

Естеріңізге сала кетейік, МӘМС бой-
ынша қызмет алу үшін сақтандырылған 
болу қажет.

«ӘЛЕУМЕТТІК МЕДИЦИНАЛЫҚ 
САҚТАНДЫРУ ҚОРЫ» КЕАҚ ЖЕТІСУ 

ОБЛЫСЫ БОЙЫНША ФИЛИАЛЫ.

Еліміздің тұрақты да-
муы мен ұлттық қауіпсіздігін 
қамтамасыз етуде сыбайлас 
жемқорлыққа қарсы күрес – 
аса маңызды басымдықтардың 
бірі. Мемлекеттік аппараттың 
ашықтығы мен тиімділігі, 
қоғамның билікке деген сенімі, 
ел қорғаныс қабілеті – барлығы 
да адалдық пен әділдік 
қағидаттарының сақталуына 
тікелей байланысты.

Соңғы жылдары Қазақстанда 
сыбайлас жемқорлықтың алдын 
алу, құқық бұзушылықтарды 
жою, мемлекеттік 
қызметшілердің жауапкершілігін 
арттыру бағытында үлкен 
жүйелі жұмыстар жүргізілуде. 
Бұл міндеттерді іске асыру-
да Қорғаныс министрлігі мен 
жергілікті әскери басқару орган-
дары да белсенді атсалысып 
келеді.

Бүгінгі таңда Ақсу аудандық 
қорғаныс бөлімі ұжымы үшін 
сыбайлас жемқорлыққа қарсы 
мәдениетті қалыптастыру, 
мемлекеттік қызметтің 
ашықтығын қамтамасыз 
ету және халықпен өзара 
қарым-қатынасты нығайту 
– қызметіміздің негізгі 
қағидаларының бірі.

Адалдық – әскери қызметтің 
ең басты құндылығы.

Әскер саласы – мемлекеттің 
қауіпсіздігін қамтамасыз ететін 
стратегиялық құрылым. Мұнда 
кез келген жемқорлық әрекеті 
тек мемлекеттік мүддеге 
нұқсан келтіріп қана қоймай, 
елдің қорғаныс қабілетіне 
қауіп төндіреді. Сондықтан 
да әскери қызметшілер үшін 

СЫБАЙЛАС ЖЕМҚОРЛЫҚҚА ҚАРСЫ – 
ҚОҒАМДЫҚ ТҰРАҚТЫЛЫҚ ПЕН ҰЛТТЫҚ 

ҚАУІПСІЗДІК НЕГІЗІ
адалдық, тәртіп, жауапкершілік, 
заңдылыққа бағыну – басты та-
лап.

Ақсу аудандық қорғаныс 
бөлімінде әрбір қызметкерден 
жоғары моральдық - адам-
гершілік қасиеттер талап етіледі. 
Әскери қызметке шақыру, 
құжат рәсімдеу, әскерге баруды 
кейінге қалдыру немесе босату 
мәселелері – қоғамда жиі сұрақ 
туғызатын бағыттар. Осыған 
байланысты біз барлық рәсімнің 
ашық түрде, тек заң аясында 
орындалуын қамтамасыз етуге 
ерекше назар аударамыз.

Бөлімімізде сыбайлас 
жемқорлықтың алдын алу 
мақсатында бірнеше жүйелі іс-
шаралар тұрақты түрде іске асы-
рылып келеді:

1. Мемлекеттік қызметшілерге 
арналған құқықтық және 
этикалық семинарлар өткізу.

Қызметкерлер жаңа заңнама-
лық өзгерістермен танысып, 
қызметтік әдеп нормаларын 
сақтау бойынша түсіндіру 
жұмыстарынан өтеді.

2. Қызметтік шешімдердің 
ашықтығын қамтамасыз ету.

Әскерге шақыру жөніндегі ко-
миссия жұмысы толықтай жа-
рия түрде жүргізіледі. Қоғамдық 
бақылау тетіктері енгізіліп, ата-
аналар мен қоғамдық ұйым 
өкілдері үшін ашық есік күндері 
өткізіледі.

3. Халықпен тиімді байланыс 
орнату.

Бөлім қызметіне қатысты 
барлық сұрақтар бойынша аза-
маттар түсініктеме ала ала-
тын ресми байланыс арнала-
ры жұмыс істейді. Әрбір өтініш 
заңмен белгіленген мерзімде 
қаралады.

4. Жауапкершілік шараларын 
күшейту.

Сыбайлас жемқорлыққа бай-
ланысты тәуекелдер анықталған 
жағдайда, оларды жою бойын-
ша дереу шаралар қабылданып, 
қызметтік тергеп - тексеру 
жұмыстары ұйымдастырылады.

Азаматтық қоғаммен бірлесе 
әрекет ету – жемқорлыққа қарсы 
күрестің басты тетігі. Ендеше, 
сыбайлас жемқорлықпен күрес 
тек мемлекеттік органдардың 

ғана міндеті емес. Бұл – бүкіл 
қоғамның ортақ жауапкершілігі. 
Әсіресе жастар арасын-
да адалдық пен әділдік 
құндылықтарын насихат-
тау, азаматтық ұстанымды 
қалыптастыру аса маңызды.

Ақсу ауданында мектеп 
оқушылары мен колледж 
студенттері үшін «Адал ұрпақ», 
«Саналы ұрпақ» клубтары-
мен бірлесе түрлі патриоттық 
және құқықтық іс-шаралар 
ұйымдастырылып келеді. 
Жастарға әскери қызметтің 
маңызын түсіндірумен қатар, 
жемқорлықтың қоғамға 
келтіретін зияны, оның ел 
қауіпсіздігіне қаупі туралы 
кеңінен ақпарат беріледі.

Сыбайлас жемқорлыққа қарсы 
күрес – үздіксіз жүретін процесс. 
Әрбір азаматтың заңға құрметі, 
қызметкердің адалдығы, 
басшының жауапкершілігі – 
мемлекет дамуының негізгі 
тіректері.

Ақсу аудандық қорғаныс 
бөлімі өз қызметінде ашықтық, 
заңдылық, әділдік және 
адалдық қағидаттарын берік 
ұстанып, елге қызмет етуде. 
Біз қоғаммен бірлесе отырып, 
жемқорлықты түбегейлі жоюға 
және ел қауіпсіздігін нығайтуға 
бар күш-жігерімізді жұмсай 
береміз.

Еліміздің жарқын болашағы 
– адалдық пен әділдікке 
негізделген қоғам құруда!

Д.КИРГАБАКОВ,
Ақсу ауданының қорғаныс 

істері жөніндегі бөлім 
бастығы, майор.

БІЛГІМ КЕЛГЕН БІР СҰРАҚ!

Ақсу ауданында «Гендерлік зорлық-зомбылыққа қарсы күрес 
16 күндік белсенді әрекет» халықаралық кампаниясы аясында 
бірқатар маңызды кездесулер, тренингтер және ақпараттық шаралар 
ұйымдастырылды. Іс-шаралардың басты мақсаты – қоғамда қауіпсіз 
орта қалыптастыру, цифрлық және тұрмыстық зорлық-зомбылықтың 
алдын алу, тұрғындардың құқықтық әрі психологиялық сауаттылығын 
арттыру болды.

Кампания 25 қарашада «Жанұя» отбасын қолдау орталығында 
өткен баспасөз мәслихатымен басталып, цифрлық зорлық-зомбылық, 
онлайн қудалау (сталкинг), жеке деректердің қауіпсіздігі жөнінде кең 
көлемді түсіндіру жұмыстарымен жалғасты. Психологтар мен поли-
ция қызметкерлері цифрлық ортадағы қауіп-қатер түрлерін түсіндіріп, 
Қазақстан Республикасының Қылмыстық кодексіндегі нормаларды та-
ныстырды.

26 қарашада орталықта «Ашық есік» күні өтіп, тұрғындар заңгерлік, 
психологиялық және әлеуметтік қолдау алды. Қатысушыларға 
тұрмыстық зорлық-зомбылықтың алдын алу тетіктері, дағдарыс 
жағдайында әрекет ету жолдары түсіндірілді.

28–29 қараша аралығында мектеп оқушылары мен ауыл тұрғындары 
үшін цифрлық сауаттылық, интернет қауіпсіздігі және зорлық-
зомбылықтың алдын алу бойынша тренингтер ұйымдастырылды. Со-
нымен қатар аудан бойынша ақпараттық парақшалар тарату акцияла-
ры өткізілді.

1–5 желтоқсан күндері аудандағы барлық ауылдық округтерде 
«Отбасындағы зорлық – үнсіз қалма» тақырыбында кең көлемді кезде-
сулер өтті. «Жанұя» орталығының мамандары, полиция өкілдері және 
психологтар тұрғындарға зорлық-зомбылықтың түрлері, белгілері, ерте 
анықтау және көмек алу жолдары туралы жан-жақты ақпарат берді. Әр 
округте ақпараттық материалдар таратылып, қауіпті жағдайда үнсіз 
қалмауға шақыру жасалды.

Дәл осы күні «Жанұя» отбасын қолдау орталығында жас отбасыларға 
тұрмыстық зорлық-зомбылықтың алдын алу жолдарын түсіндіру, 
ерлі-зайыптылықтың дұрыс үлгісін дәріптеу, ұлттық құндылықтарға 
негізделген отбасы мәртебесін көтеру мақсатында аса тағылымды кез-
десу өтті. Кездесуге Ақсу ауданының «Құрметті азаматы», отбасылық 
өмірдің қазығын берік ұстанып, ұрпақ тәрбиесінде өнегелі жол 
көрсетіп келе жатқан абыз ана, ардақты әже М.Дүйсембина, ауданның 
қоғамдық өміріне белсенді араласып жүрген жас үлгілі жанұя – Ілияс 
Нұрланбековтің отбасы және жаңадан шаңырақ көтерген жас жұбайлар 
– Е.Әбілхамит отбасы қатысып, тәжірибелі ағалар мен аналардың 
ақыл-кеңесін тыңдап, оң бағыттағы құнды тәлім алды. 

8 желтоқсанда Халықаралық адам құқықтары күніне орай 
азаматтардың конституциялық құқықтары жөнінде тренинг 
ұйымдастырылып, сол күні зорлық-зомбылыққа қарсы күрестің 
халықаралық символы – «Orange Day» акциясы өткізілді. Тұрғындарға 
қызғылт сары ленталар таратылып, құқықтық көмек алу мүмкіндіктері 
түсіндірілді.

9 желтоқсанда ата-аналар мен мектеп ұжымдары үшін цифрлық 
сауаттылыққа арналған шеберлік сағаттары өткізіліп, ауыл 
тұрғындарына құқықтық түсіндіру жұмыстары жалғасты.

Жалпы компания аясында ауданның барлық білім беру 
мекемелерінде, ауылдық округтерінде және мемлекеттік ұйымдарында 
кең көлемді ақпараттық-түсіндіру жұмыстары жүргізілді. Бұл баста-
ма тұрғындардың зорлық-зомбылыққа қарсы иммунитетін күшейтіп, 
құқықтық мәдениетті арттыруға, қауіпсіз орта қалыптастыруға зор 
ықпал етті.

Қорытындылай келе, Ақсу ауданында өткізілген «16 күндік 
белсенді әрекет» шаралары – тек ақпарат тарату емес, қоғамды 
бей-жай қалдырмай, әр азаматты зорлық-зомбылыққа қарсы ортақ 
жауапкершілікке шақырған маңызды қадам. Үнсіз қалмау – қауіптің 
алдын алудың ең тиімді жолы. Компания барысында қалыптасқан 
серіктестік пен ортақ жұмыс алдағы уақытта да жалғасын табады.

Салтанат АЙМҰХАНОВА, 
орталықтың бұқаралық ақпарат құралдарымен 

және қоғаммен жұмыс жөніндегі маманы.

Зорлық-зомбылықтың алдын алуға 
бағытталған кешенді жұмыс 

қорытындыланды

ҚЫСҚА ДАЙЫНДЫҒЫҢЫЗ 
ҚАЛАЙ?...

Құрметті Ақсу ауданының 
тұрғындары!

Алдағы 2025 - 2026 жылдың 
қыс мезгілінің ерте түсуіне бай-
ланысты жылыту маусымына 
дайындық шараларын жүргізу 
аясында, күз айларында жылу 
беру кәсіпорындарына көмірді 
жеткізу жұмыстары атқарылады, 
ол коммуналды - тұрмыстық 
көмірді тасымалдаушы ва-
гондар санының, қысқаруына 
әкеп соғады. Осыған орай, жы-
лыту маусымында көмірдің, 
жетіспеушілігін және әлеуметтік 
шиеленісті болдырмау 
мақсатында, Ақсу ауданының 
әкімдігі қатты отынның қажетті 
мөлшерін көмір тұйықтары мен 
қоймаларынан алдын - ала 
жаз - күз мезгілінде сатып алу 
керектігін ескертеді.

«Аудандық тұрғын үй 
коммуналдық шаруашылығы, 

жолаушылар көлігі, 
автомобиль жолдары жене 

тұрғын үй 
инспекциясы бөлімі» 

мемлекеттік мекемесі.

Қазақтың біртуар ақыны 
Міржақып Дулатұлы: «Ұлттың 
сақталуына да, жоғалуына да се-
беп болатын – тіл. Ұлт үшін тілінен 
қымбат нәрсе болмауға тиіс» де-
ген. Расында, тілі жойылған ұлт 
– тарих сахнасынан өшіп кетуге 
жақын. Сондықтан әрбір азамат 
өз ана тілін құрметтеп, оны таза 
сақтау мен дамытуға жауапты.

Өз тіліңді құрметте!

Тәуелсіздік алған жылдардан 
бастап, қазақ тілінің мемлекеттік 
мәртебесі артты. Конституция-
мызда қазақ тілі – Қазақстан 
Республикасының мемлекеттік тілі 
деп нақты жазылған. Бұл – жай 
ғана құқықтық норма емес, бүкіл 
ел болып, өз тілімізге басымдық 
беруіміздің заңды әрі тарихи 
жауапкершілігі. Мемлекеттік тілді 

білу – елге деген құрметтің, нағыз 
отансүйгіштіктің белгісі.

Қазақ тілін құрметтеу – ұлтқа 
қызмет етудің бастауы.  Қазіргі за-
манда технология, ғылым, білім 
– бәрі де тіл арқылы дамиды. 
Сондықтан қазақ тілі ғылым мен 
техника тіліне, заманауи білім 
мен инновацияның тіліне айналуы 
қажет. Бұл – тек лингвистердің 
ғана емес, барша қоғамның ортақ 
міндеті. Әсіресе, жастар үшін қазақ 
тілін жетік меңгеріп, оны заманауи 
үлгіде дамыту – ел болашағына 
қосқан үлкен үлес болмақ.

Құрмет қайдан басталады? 
Тілді құрметтеу – ең алдымен оны 
күнделікті өмірде қолданудан ба-
сталады. Үйде, мектепте, жұмыста, 
қоғамдық орындарда қазақша 
сөйлеу, қазақша жазу, балаларды 
ана тілінде тәрбиелеу – осының 
бәрі нақты құрметтің көрінісі. 
Сондай-ақ, әдеби шығармаларды 
оқу, тіл тазалығын сақтау, диалект 
пен шетел сөздерден арылу – ана 
тіліміздің абыройын арттырады.

Өз тіліңді құрметте» деген 
сөз – ұран емес, әр қазақтың 
жүрегінде жатталуы тиіс өмірлік 
қағида. Ана тіліміз – бабадан 
қалған асыл мұра. Сол мұраны 
сақтау – әр азаматтың борышы. 
Өз тіліне құрмет – өз ұлтыңа, өз 
болашағыңа деген құрмет. Енде-
ше, тіліміздің туын биік ұстайық!                                           

 Айдана МАМАНҚЫЗЫ,
Жетісу облысының «Тіл» 

оқу-әдістемелік орталығының 
Ақсу аудандық филиалының 
мемлекеттік тіл оқытушысы.

Балаларға мейірімін арнап, 
өз өмірін қоғамға қызмет етуге 
бағыттаған жандардың еңбегі 
қашанда құрметке лайық. Осын-
дай абыройлы еңбек жолын 
жүріп өткен, 2007–2014 жылдары 
балабақшада тәрбиеші көмекшісі 
болып жұмыс жасаған, кейін 
ветеринариялық пунктте қызметін 
жалғастырып, бүгінде зейнет-
кер атанған Жиенбаева Баян 
Нұртазақызы жас ұрпаққа деген 
жүрекжарды ықыласын ерекше игі 
іспен көрсетті.

Зейнетке шыққан ардақты 
жан балабақшаға арнайы 
келіп, бүлдіршіндерге өз 
қолынан сыйлықтар табыс етті. 
Балалардың жүзіндегі шаттық, 
қуанышты күлкі – оның жасаған 
жақсылығының ең үлкен алғысы 
болғаны анық. Бұл әрекет 
көпшіліктің көңілінен шығып, 

Зейнеткер қызметкерден 
балабақша тәрбиеленушілеріне 

деген ізгілік сыйы

ұжым тарапынан жылы ықыласқа 
бөленді.

Ұзақ жылдар бойы бала 
тәрбиесіне атсалысқан оның 
мейірімділігі мен қайырымды 
қадамы – өскелең ұрпаққа үлгі 
боларлық іс. Қай жерде қызмет 
етсе де, өзінің адамгершілігімен, 
қарапайым еңбекқорлығымен 
ерекшеленген жанның балабақша 
тәрбиеленушілеріне жасаған 
сыйы – жүректен шыққан шынайы 
қамқорлықтың көрінісі.

Балабақша ұжымы ардагер 
қызметкердің осынау ізгі бастама-
сына ризашылығын білдіріп, оған 
зор денсаулық, ұзақ ғұмыр және 
отбасы амандығын тілейді.

Назым НҰҒЫМАН, 
Н.Есеболатов атындағы 

орта мектебі, мектепке дейінгі 
шағын орталығы бар КММ-нің 

шағын орталық тәрбиешісі. 

Құрметті Аманбаев 
Берлібек Ырысбекұлы!

Сізді кемел ғұмырыңыздың 
айтулы белесі – 85 жас 
мерейтойыңызбен шын 
жүректен құттықтаймын!

Қаламына адал, сөз өнеріне 
серт қылған нағыз қаламгердің 
жолы – қажырлы еңбекпен, 
ұлт руханиятына деген шексіз 
сүйіспеншілікпен өлшенеді. 
Сіздің шығармашылық 
жолыңыз – осы сүрлеудің 
айқын дәлелі. Жиырмадан аса 
кітап жазып, қазақ әдебиетінің 
қазынасын байыттыңыз, талай 
оқырманның жүрегіне сәуле 
түсіріп, елдік сөздің биігін ұстай 
білдіңіз.

Қазақстан Журналис-
тер одағының, сондай-ақ, 
аудандағы жалғыз Қазақстан 
Жазушылар одағының мүшесі, 
ақын ретінде туған өңіріңіздің 
рухани тынысын кеңейтіп, 
жас ұрпаққа өнеге боларлық 
өрнекті жол қалдырып келесіз. 
Сіздің қаламыңыздан туған әр 
шығарма – ұлт мәдениетінің 
мызғымас бөлшегі, қоғам 
өмірінің көркем шежіресі.

Өмір жолыңыздағы пара-
сат пен пайым, елге сіңірген 
еңбегіңіз, адамгершілік 
болмысыңыз – кейінгіге үлгі, 
қатарға қуат. 85 жыл – жай 
ғана сан емес, ұлт руханияты-
на берілген бір ғұмырдың биік 
белесі, шығармашылыққа толы 
ұзақ сапардың мерейлі шыңы.

Алдағы күндеріңіз амандыққа, 
өрнекті ойға, жаңа шабытқа 
толы болсын! Қаламыңыз 
талмасын, шығармашылық 
тынысыңыз кеңейе берсін. 
Деніңізге саулық, жүрегіңізге 
қуаныш, шаңырағыңызға бақ-
береке тілеймін.

Әдебиет көгіне жол салған 
абыз қаламгер, мерейіңіз үстем, 
беделіңіз биік бола берсін!

85 жылдық мерейтойыңыз 
құтты болсын!

ІЗГІ НИЕТПЕН,  
"Ақсу өңірі" газетінің 

ұжымы.

Сөз өнеріне серт қылған 
нағыз қаламгер


